
Shrimad Ayyappagita

શ્રીમદય્યપ્પગીતા

॥ ૐ ॥
॥ શરણમય્યપ્પ ॥

અનુક્રમણિકા
૧. અય્યપ્પયોગો નામ પ્રથમોઽધ્યાયઃ ।
૨. શાસ્તૃયોગો નામ દ્વિતીયોઽધ્યાયઃ ।
૩. અધ્યાત્મયોગો નામ તૃતીયોઽધ્યાયઃ ।
૪. ભક્તિયોગો નામ ચતુર્થોઽધ્યાયઃ ।
૫. જ્ઞાનવિજ્ઞાનયોગો નામ પઞ્ચમોઽધ્યાયઃ ।
૬. વિરાગયોગો નામષષ્ઠોઽધ્યાયઃ ।
૭. વિચારયોગો નામ સપ્તમોઽધ્યાયઃ ।
૮. નિર્મમયોગો નામાષ્ટમોઽધ્યાયઃ ।
૯. મન્ત્રયોગો નામ નવમોઽધ્યાયઃ ।
૧૦. ધર્મયોગો નામ દશમોઽધ્યાયઃ ।
૧૧. કર્મયોગો નામૈકાદશોઽધ્યાયઃ ।
૧૨. ગુણયોગો નામ દ્વાદશોઽધ્યાયઃ ।
૧૩. બ્રહ્મદર્શનયોગો નામ ત્રયોદશોઽધ્યાયઃ ।
૧૪. અમરાસુરસમ્પદ્વિભાગયોગો નામ ચતુર્દશોઽધ્યાયઃ ।
૧૫. વિશ્વાસયોગો નામ પઞ્ચદશોઽધ્યાયઃ ।
૧૬. ભૂમિકાયોગો નામ ષોડશોઽધ્યાયઃ ।
૧૭. શરણાગતિયોગો નામ સપ્તદશોઽધ્યાયઃ ।
૧૮. અય્યપ્પદર્શનયોગો નામાષ્ટાદશોઽધ્યાયઃ ।

અથ પ્રથમોઽધ્યાયઃ ।
સમ્બુધ્યર્થાઽયિશબ્દપ્રકટિતમહિમા સાનુરાગં સમન્તાત્

યો ભૂયોઽપઃ પ્રપાતિ પ્રણતસુરનરાનાશુશોકાર્ણવેભ્યઃ ।
યશ્શાસ્તા સર્વભૂતં નિજજનસુખરાન્ ભીતિરાશીન્ હિનસ્તિ ।

અય્યપ્પન્તન્નમામો હરિહરતનયં બોઘસૌન્દર્યગાત્રમ્ ॥ ૧॥
જીવનેન વિના જીવા ન જીવન્તિ જગત્ત્રયે ।
તતો જીવનગોપ્તારમય્યપ્પં પ્રણમામ્યહમ્ ॥ ૨॥
વૈષ્ણવ્યાં મોહિનીદેવ્યામ્મૃડવીર્યેણ તેજસા ।
પુરા બભૂવ ચાય્યપ્પો ધર્મરક્ષણહેતવે ॥ ૩॥
પ્રત્યઙ્ઙાત્મસ્વરૂપે દૃઢતરકૃતચિન્મુદ્રયા ભદ્રયા હિ

સિદ્ધશ્રીવસ્ત્રબન્ધે સ્થિરતરવિધિના સંસ્થિતશ્શાન્તમૂર્તિઃ   ।
વારાણસ્યાં મહત્યાં સ્વચરણરજસા પાવયન્ ભક્તવર્ગાન્

અય્યપ્પો ધર્મશાસ્તા વિલસતિ સુચિરં કેશવેશાત્મજોઽયમ્ ॥ ૪॥
પુરાઽઽસીત્પન્તલો ભૂપઃ પ્રજાપાલનતત્પરઃ ।
પ્રસિદ્ધઃ કેરલે દેશે ભક્તો ભક્તજનપ્રિયઃ ॥ ૫॥
એકદા તુ મહારણ્યે મૃગયા સમ્ભ્રમન્નૃપઃ ।
દિવ્યં તં બાલકં વીક્ષ્ય નયનાનન્દમાયયૌ ॥ ૬॥
શુદ્ધસ્ફટિકસઙ્કાશં કર્ણાન્તગતલોચનમ્ ।
પ્રસ્ફુરન્મઞ્જુચન્દ્રાસ્યં માયાનિર્મિતવિગ્રહમ્   ॥ ૭॥
શાન્તસ્વરૂપં સરિતામધીશ્વરે

બાલં શયાનં પ્રલયે સુરેશ્વરમ્ ।
તં પુણ્ડરીકાક્ષમિવ સ્થિતં પરં

સસ્વર્ણહારં વિપિને વિલોકને ॥ ૮॥
દિવ્યં તં બાલકં નીત્વા રાજા સ્વગૃહમાયયૌ ।
લાલિતઃ પાલિતસ્તેન વિશેષેણ જનપ્રિયઃ ॥ ૯॥
સ વૃદ્ધિમગમત્તત્ર શુક્લપક્ષે યથોડુરાટ્ ।
માપજોઽતિવિશાલાક્ષઃ સમુદ્રકરશોમિતઃ ॥ ૧૦॥
સુતસ્ય લીલાપટુતાં વિલોકયન્

સર્વે પ્રસન્ના ભુવિ તસ્ય ભૂપતેઃ ।
તદ્દ્રોહિણં મન્દમતિં  તુ મન્ત્રિણં

અજ્ઞાતભાવઞ્ચ વિના નિરીશ્વરમ્ ॥ ૧૧॥
અપુત્રસ્ય સુતો જાતઃ અય્યપ્પસ્ય પ્રભાવતઃ ।
તેન પુત્રવતી જાતા રાજ્ઞી રાજમનોરમા ॥ ૧૨॥
દુર્મન્ત્રી મન્ત્રયામાસ મર્મવાક્યગણૈરલમ્ ।
રાજ્ઞ્યૈ પન્તલરાજસ્ય કૈકય્યા ઇવ મન્ધરા ॥ ૧૩॥
યુવરાજપદે રાજા ચાય્યપ્પસ્યાભિષેચનમ્ ।
કરિષ્યતિ સુશીલસ્ય શૂરવીરસ્ય સામ્પ્રતમ્ ॥ ૧૪॥
ત્વત્પુત્રોપસ્થિતૌ દેવિ પરપુત્રસ્ય શાસનમ્ ।
કથં સહે વિશાલાક્ષિ સ્વદેશસ્ય દુરાત્મનઃ ॥ ૧૫॥
તદ્વિઘ્નસ્તુ ત્વયા કાર્યો યુવરાજાભિષેચને ।
ન ચેદય્યપ્પદાસત્વં ત્વત્પુત્રસ્યોરરીકુરુ ॥ ૧૬॥
ઉપાયં કથયે તુમ્યં તસ્ય વિઘ્નકરં પરમ્ ।
કુક્ષૌ મે શૂલપીડાસ્તિ ચેતિ રાજ્ઞે નિવેદય ॥ ૧૭॥
અહં કપટવૈદ્યાનાં મેલનં કારયે તવ ।
તૈસ્તુ વર્ણિતભૈષજ્યં   શાર્દૂલીપય એવ હિ ॥ ૧૮॥
વૈદ્યોક્તં તુ નૃપં ગત્વા કથયિષ્યામિ શોભને ।
રાજ્ઞીપીડાનિવૃત્યર્થં શાર્દૂલીપય ઔષધમ્ ॥ ૧૯॥
અનેન વિધિના દેવિ ચાય્યપ્યસ્ય વિનાશનમ્ ।
ભવેત્તત્ક્ષીરલાભાય ગમને ગિરિકાનને ॥ ૨૦॥
અપ્યેતદહિતં વાક્યં હિતં મત્વા તુ ભામિની ।
કાપટ્યં દર્શયામાસ સ્વપત્યુસ્સન્નિધૌ સતી ॥ ૨૧॥
કુક્ષૌ શૂલરુજં નિરૂપ્ય રમણી ભૂપસ્ય પાર્શ્વં ગતા

વ્યાઘ્રીસ્તન્યરસેન શૂલશમનં સમ્બોધયન્તી શુચા ।
સત્યં તદ્વચનં વિચાર્ય નૃપતિઃ સ્તન્યાય સંસેવકાન્

સર્વત્રાશુ દિશાસુ તત્ક્ષણમહો સમ્પ્રેષયન્પ્રોક્તવાન્ ॥ ૨૨॥
શાર્દૂલપ્રવરેભસેવિતવનં ગત્વા તુ યૂયં ભટાઃ

શાર્દૂલીપયસો હરેત સુચિરં રાજ્ઞીમનોમોદકમ્ ।
અપ્રાપ્તં યદિ તત્પયોઽશ્વકદિનાદૂર્ધ્વં ભવન્તો ગૃહાન્

આયાસ્યન્તિ તદા ભવેન્મદસિના પઞ્ચત્વમત્રૈવ વઃ ॥ ૨૩॥
રાજાજ્ઞાઞ્ચ નિશમ્ય ભીતિમગમન્ સર્વે ચ તત્સેવકાઃ

ભીતાન્ સર્વજનાન્ નિરીક્ષ્ય ભગવાન્ પ્રોવાચ તત્ર સ્થિતાન્ ।
યૂયં સ્વીયગૃહેષુ તિષ્ઠત સુખં ગચ્છામ્યહં કેવલં

શાર્દૂલીસ્તનજન્યશુભ્રપયસા સન્તોષયે સ્વામિનમ્ ॥ ૨૪॥
શૂરાણાં કુલભૂષણં નિખિલવિચ્છાસ્તા સ્વધર્મસ્ય ચ

અય્યપ્પો ભગવાન્ દયાપરવશો ગન્તું વનં નિર્યયૌ ।
માર્ગે ભક્તજનૈઃ સમર્ચિતતનોઃ   કાન્ત્યા તમઃ સંહરન્

સહ્યાદ્રેઃ પુલિનં પુરા સુવિમલં પ્રાપ્તઃપરાર્થેચ્છયા ॥ ૨૫॥
તસ્મિન્કાનનમધ્યદેશવિલસચ્છાયાં ગતશ્છાગિનાં

શઙ્ખં  પૂરિતવાન્ મુકુન્દતનયઃ  પાણૌ સ્થિતં તત્ક્ષણમ્ ।
વ્યાઘ્રાસ્તસ્ય નિશમ્ય નિષ્ઠુરતરાઃ  શબ્દં સમન્તાદહો

વવ્રુસ્તં સુરનાયકં વ્રજવને ગોપીકુમારં યથા ॥ ૨૬॥
શ્રીકૃષ્ણસ્તુ યથા વ્રજાદિવિપિને ગોભિશ્ચ સંવેષ્ટિતઃ

લક્ષ્મીઃ સત્કમલોદરે ભગવતી ભૃઙ્ગૈરલં  વેષ્ટિતા ।
ચન્દ્રશ્ચન્દ્રિકયા ચ સૂર્યકિરણૈરગ્નિસ્તુ ધૂમવ્રજૈઃ

અય્યપ્પશ્ચ સુપુણ્ડરીકનિકરૈર્બન્યૈરસઙ્ખ્યૈશ્વિરમ્ ॥ ૨૭॥
શ્રોત્રાદીન્દ્રિયપુણ્ડરીકદમને દક્ષસ્તુ યોગી જનઃ

અય્યપ્પો હ્યુભયોરલં સુદમને દૃષ્ટપ્રમાણં ગતઃ ।
કર્ષન્ વ્યાઘ્રકુલં મતઙ્ગસહિતં  વર્ણી સદા શાસકઃ

સારાસારવિચારનીતિનિપુણઃ શ્રીપન્તલં પ્રાપ્તવાન્ ॥ ૨૮॥
આશ્ચર્યં ખલુ પન્તલસ્ય નગરી સંવેષ્ટિતા સર્વશઃ

વ્યાઘ્રાદિપ્રવરૈઃ પ્રસારિતનખૈર્વન્યૈર્મહાનિષ્ઠુરૈઃ  ।
અય્યપ્પસ્તુ જહાસ ભૂમિપતિતાન્ પ્રાણાવશેષાન્ જનાન્

દૃષ્ટ્વા મન્ત્રિગણશ્ચ રાજમહિષી રાજા ચ મોહં ગતઃ ॥ ૨૯॥
નિશ્શબ્દાં નગરીં  વિલોક્ય દયયા સત્વં ગૃહીત્વા વનં

ક્ષિપ્રં સોઽપિ યયૌ તતઃ શિવસુતઃ સહ્યસ્ય મૂર્ધ્નિ  સ્થિતમ્ ।
યત્રાદ્યાપિ સમાધિયોગકલિતો જેગીયમાનો જનૈઃ

ધર્માયાદ્રિનિકેતને પ્રતિદિનં સઞ્ચેષ્ટયન્ વીક્ષ્યતે ॥ ૩૦॥
નારદસ્તુ સમાયાતો રાજશેખરપત્તને ।
શમ્ભોસ્તનયવૃત્તાન્તં સર્વં તસ્મૈ ન્યવેદયત્ ॥ ૩૧॥
ગણેશઃ કાર્તિકેયશ્ચ   અય્યપ્પો મોહિનીસુતઃ ।
શઙ્કરસ્ય ત્રયઃપુત્રાઃ પિતૃતુલ્યપરાક્રમાઃ ॥ ૩૨॥
માયામાનુષરૂપેણ ત્વદ્દાસ્યમુરરીકૃતમ્ ।
હરિશઙ્કરભક્તાનાં કલહં વીક્ષ્ય ભૂતલે ॥ ૩૩॥
તયોર્ભેદનિરાસાય ચાવતીર્ણો વિશામ્પતે ।
કપટં તવ ભામિન્યા કારિતં દેવમાયયા ॥ ૩૪॥
મનુષ્યબુદ્ધિમય્યપ્પે ત્યક્ત્વા દેવત્વમાચર ।
તેન તે કીર્તિરત્યન્તા   ભવિષ્યતિ મહીતલે॥। ૩૫॥
દેવર્ષેર્વાક્યમાકર્ણ્ય જ્ઞાતં તદ્વૈભવં પુનઃ ।
દર્શનાયાથ દેવસ્ય પ્રયત્નં કૃતવાન્ તદા ॥ ૩૬॥
અય્યપ્પસ્ય વિયોગેન દુઃખિતઃ પન્તલઃ પ્રભુઃ ।
જલાન્નાનિ પરિત્યજ્ય સ શિશ્યે સ્થણ્ડિલે ચિરમ્ ॥ ૩૭॥
સ્વરૂપં દર્શયામાસ અય્યપ્પોઽપિ મહામનાઃ ।
મા શોકં કુરુ ભૂપ ત્વં વસામિ શબરીગિરૌ ॥ ૩૮॥
કુમ્ભસમ્ભવમાહૂય યજ્ઞં કારય ॥ યત્નતઃ ।
મદીયં મન્દિરં તત્ર કારયેર્વિશ્વકર્મણા   ॥ ૩૯॥
તન્મધ્યે વિગ્રહં રમ્યં પઞ્ચલોહેન કારય ।
તસ્મિન્પ્રતિષ્ઠા કર્તવ્યા ઋષિભિર્વેદપારગૈઃ ॥ ૪૦॥
અવશ્યં મમ સાનિધ્યં ભવેત્તત્ર ન સંશયઃ ।
એતેન વિધિનારાજન્ મયિ ભક્તિઃપ્રજાયતે ॥ ૪૧॥
પ્રતિવર્ષન્તુ સઙ્ક્રાન્તૌ  માઘમાસસ્ય પાર્થિવ   ।
મહોત્સવસ્ત્વયા કાર્થઃ સહ્યપૃષ્ઠે મમાશ્રમે ॥ ૪૨॥
આગમિષ્યન્તિ યે તત્ર ચોત્સવે મમસનિધૌ ।
સર્વે તે સુખિનો ભૂપ ભવિષ્યન્તિ ન સંશયઃ ॥ ૪૩॥

નારિકેલં ચ કર્પૂરં પુષ્પદીપાદિપાનકમ્ ।
એતાનિ પ્રિયવસ્તૂનિ પૂજને મમ ભૂપતે ॥ ૪૪॥
ઘૃતસ્નાનેન સન્તુષ્ટો ભવિષ્યામિ વિશેષતઃ ।
ગોપયોમથિતેનાશુ પુનઃ પઞ્ચામૃતેન ચ ॥ ૪૫॥
ધર્મભ્રષ્ટાસ્તુ યા નાર્યઃ પાંશુલા દોષદૂષિતાઃ ।
તાસાન્નૈવાધિકારોઽસ્તિ પ્રવેશે મમ સન્નિધૌ ॥ ૪૬॥
પુરુષાણાં ગૃહસ્થાનાં બ્રહ્મચર્યઞ્ચ મણ્ડલમ્ ।
વિધીયતે પ્રવેશાર્થમુત્સવે દર્શને મમ ॥ ૪૭॥
સદા હિ દર્શનં પુણ્યં માઘમાસે વિશેષતઃ ।
મયિ ભક્તિઞ્ચ લભતે તતઃશોકં પરિત્યજ ॥ ૪૮॥
ઇત્યુક્ત્વાન્તર્દધૌ દેવો વસતૌ પન્તલપ્રભોઃ ।
અથ દર્શનસન્તુષ્ટો દેવદેવ શિવાત્મનઃ ॥ ૪૯॥
અય્યપ્પતત્ત્વવિજ્ઞાની જાતઃ પન્તલભૂપતિઃ ।
ગતશોકોઽતિધર્માત્મા ભક્તસ્તસ્ય મહાત્મનઃ ॥ ૫૦॥
યદુક્તં દેવદેવેન કુમ્ભસમ્ભવયોગતઃ ।
તેન પન્તલભૂપેન તત્સર્વં કૃતમાદરાત્ ॥ ૫૧॥
દેવદાનવગન્ધર્વસિદ્ધચારણગુહ્યકાઃ ।
આજગ્મુર્દશને તસ્ય ઋષયો નારદાદયઃ ॥ ૫૨॥
ઈડિરેઽસ્ય યશોરાશીનય્યપ્પસ્ય મહાત્મનઃ ।
જાતકૌતુકરૂપાસ્તે મણિકણ્ઠાવલોકને ॥ ૫૩॥
ઇતિ શ્રીમદય્યપ્પગીતાયાં અય્યપ્પયોગો નામ પ્રથમોઽધ્યાયઃ ॥ ૧॥

અથ દ્વિતીયોઽધ્યાયઃ ।
શબરસ્ય ગૃહે જાતા શબરી ભાગ્યશાલિની ।
ચિરકાલેન સહ્યાદ્રૌ જ્ઞાનાય તપસિ સ્થિતા ॥ ૧॥
મોક્ષેચ્છયા ચ સમ્પન્ના શમાદિગણશોભિતા ।
નિત્યાનિત્યવિવેકેન ફલભોગવિરાગતઃ ॥ ૨॥

સુશીલા ચ સુરૂપા ચ સુન્દરી ચારુભાષિણી ।
પ્રસન્નવદનામ્ભોજા ગુરુભક્તિપરાયણા ॥ ૩॥
આસ્વાદ્ય પુષ્પનિર્યાસમુન્મત્તા ભ્રમરાઙ્ગના  ।
તથા ભક્તિરસેનેયં મત્તા સા શબરી વને ॥ ૪॥
વાચક્નવીવ સા પૂર્વં યાજ્ઞવલ્ક્યં શુચિસ્મિતા ।
જન્મમૃત્યુભિયા દેવી શાસ્તારં શરણં યયૌ ॥ ૫॥
પટબન્ધાસને શુદ્ધે સ્થિતં કાઞ્ચનસન્નિભમ્ ।
સમ્પૂજ્ય ભૂરિપુષ્પેણ પપ્રચ્છ ત્વમ્પદસ્થિતિમ્ ॥ ૬॥
શ્રી અય્યપ્પ ઉવાચ -

આત્મા જીવસ્તુ ગોસ્વામી કર્તા ક્ષેત્રજ્ઞ ઇત્યપિ ।
વિશ્વશ્ચ વૈજસઃ પ્રાજ્ઞસ્ત્વમ્પદેન પ્રકાશિતાઃ ॥ ૭॥
ન જાયતે મ્રિયતે વા કદાચિદાત્મા તુ દેહે વિમલપ્રકાશઃ ।
પ્રજ્ઞાનરાશિઃપુરુષઃ પુરાણઃ આકાશકલ્પોઽવિકૃતોઽપ્રમેયઃ ॥ ૮॥
અવસ્થાત્રયવસ્તૂનિ વેત્ત્યસૌ કરણં વિના ।
સૌષુપ્તસ્થમભાવશ્ચ શ‍ૃણુ ત્વં બ્રહ્મચારિણિ ॥ ૯॥
નાહં જાનામિ ચેત્યત્ર જ્ઞાનમેવ પ્રકાશતે ।
અહં જાનામિ ચેત્યસ્મિન્ વાક્યેઽપિ જ્ઞાનમુચ્યતે ॥ ૧૦॥
જ્ઞાનધારા ત્વવિચ્છિન્ના વીક્ષ્યતે તત્ત્વદર્શિભિઃ   ।
નોદેતિ નાસ્તમેત્યેષા સૈવાત્મા ત્વં વિચારય ॥ ૧૧॥
યથા દધિગતં સર્પિસ્તિલેષુ   ચ રસો વરઃ ।
પુષ્પેષુ પુષ્પનિર્યાસ આત્મા દેહે વ્યવસ્થિતઃ ॥ ૧૨॥
નિત્યઃ સર્વગતોઽનન્તઃ સત્તામાત્રૈકગોચરઃ ।
શાશ્વતોઽતિપુરાણોયમચલોઽયં સનાતનઃ ॥ ૧૩॥
સવ્યાન્યાક્ષિમુખે વિશ્વો મનસ્યન્તસ્તુ તૈજસઃ ।
હૃદ્દેશે તુ પુનઃ પ્રાજ્ઞસ્ત્રિધા દેહે વ્યવસ્થિતઃ ॥ ૧૪॥
સ્થૂલભોગેન વિશ્વસ્ય સૂક્ષ્મેણ તૈજસસ્ય ચ ।
આનન્દેન તુ પ્રાજ્ઞસ્ય ત્રિધા તૃપ્તિં  નિબોધય ॥ ૧૫॥
શાસ્તા ગોસ્વામ્યહં દેહે કર્તાહમિતિ માં વિદુઃ ।

યે જનાસ્તે તુ જીવજ્ઞાઃ પણ્ડિતાસ્તત્ત્વદર્શને ॥ ૧૬॥
શ્રીકૃષ્ણોઽહં શિવઃસાક્ષી ક્ષેત્રજ્ઞશ્શાશ્વતોઽસ્મ્યહમ્ ।
અય્યપ્પોઽહમનન્તોઽહમાત્મારામોઽહમચ્યુતઃ ॥ ૧૭॥
ત્વમ્પદસ્ય તથાવાચ્યો લક્ષ્યોઽહં પ્રકૃતેઃ પરઃ ।
સચ્ચિદાનન્દરૂપોઽહં વિશ્વાત્મા વિશ્વસમ્ભવઃ ॥ ૧૮॥
ઇતિ શ્રીમદય્યપ્પગીતાયાં શાસ્તૃયોગો નામ દ્વિતીયોઽધ્યાયઃ ॥ ૨॥

અથ તૃતીયોઽધ્યાયઃ ।
શ્રી શબરી ઉવાચ -

વ્યવહારે સદા સર્વૈભેદતો યુષ્મદસ્મદી ।
પ્રયુજ્યતે સદા યોગિન્નભેદઃ કથમેતયોઃ ॥ ૧॥
શ્રી અય્યપ્પ ઉવાચ -

અહં ત્વમિતિ નિર્દેશે દ્વૈતમેવ પ્રકાશતે ।
સોઽહમિત્યપિ નિર્દેશે ચાદ્વૈતં પ્રતિપાદ્યતે ॥ ૨॥
શિવો ભવતિ પૂજારિઃ વન્દતે ચ શિવં શિવઃ ।
અશિવઃ કો ભવેત્કર્તા શિવઃ કર્મ કદાભવેત્ ॥ ૩॥
અદ્વૈતચિન્તાપરમેશભક્તિર્દ્વૈતસ્યનિન્દા વિષયે વિરક્તિઃ ।
મનોજવં બાધિતુમાત્તશક્તિર્યસ્યૈવ તસ્યૈવ જનસ્ય મુક્તિઃ ॥ ૪॥
માણ્ડૂક્યશ્રુતિગીતેન તત્ત્વેનાત્મા પ્રપદ્યતે ।
દ્વૈતજાતં તથા સર્વં ગગને નીલિમાદિવત્ ॥ ૫॥
આત્માનમખિલાધારમવાઙ્મનસગોચરમ્ ।
અવ્યક્તં નિર્ગુણં સત્યં મત્વા ધીરો ન શોચતિ ॥ ૬॥
મેઘો નશ્યતિ વર્ષેણ ભોજનેન તથા ક્ષુધા ।
દ્વૈતં નશ્યતિ બોધેન યથા સ્વપ્નમનોરથઃ ॥ ૭॥
બ્રહ્મભિન્નં જગન્નાસ્તિ નાસ્તિ જન્મજરામૃતિઃ ।
સુખદુઃખાદિકં નાસ્તિ અસ્તિબ્રહ્મનિરામયમ્ ॥ ૮॥
પ્રપઞ્ચરહિતં વિષ્ણું નિરીહં નિરુપદ્રવમ્ ।
નિરઞ્જનં નિરાકારં મત્વા ધીરો ન શોચતિ ॥ ૯॥

યથા પટગતં ચિત્રં પટાદન્યન્ન વિદ્યતે ।
તથાચાત્મગતં વિશ્વમાત્મનોઽન્યન્ન વિદ્યતે ॥ ૧૦॥
માયામલિનસત્ત્વેન કલ્પિતાં ભેદભાવનામ્ ।
માયાયાઃ શુદ્ધસત્ત્વેન દૂરીકુરુ મહામતે ॥ ૧૧॥
બ્રહ્મા વિષ્ણુઃ શિવઃ શક્તિર્જીવોગણપતી  રવિઃ ।
દેવતાન્નઞ્ચ પ્રાણાદિર્માયયા ખલુ નિર્મિતમ્   ॥ ૧૨॥
જીમૂતેન વિના વૃષ્ટિર્ભૂતલેન વિના કૃષિઃ  ।
માયયા ચ વિના સૃષ્ટિઃ પયસા રહિતં દધિ ॥ ૧૩॥
તાવાઞ્જનનસમ્ભીતિઃ પુરુષસ્ય વિશેષતઃ ।
આત્માનમજરં નિત્યં યાવન્નૈવાવગચ્છતિ ॥ ૧૪॥
શુષ્કતર્કવિવાદેન વ્યર્થં નયતિ પૂરુષઃ ।
કાલં કાલાહિનાઽઽત્માનં કોઽન્યસ્ત્રાતુમિહેશ્વરઃ ॥ ૧૫॥
અધ્યાત્મચિન્તયા નૂનં સત્સઙ્ગેનાથ  વિદ્યયા ।
યતેત સ્વાત્મલાભાય ધીરો મોક્ષપરાયણઃ ॥ ૧૬॥
વિચારેણ વિના દેવિ પ્રપઞ્ચો ન હિ નશ્યતિ ।
તસ્માદ્વિચારઃ કર્તવ્યઃ સ્વાત્મલાભસ્ય હેતવે ॥ ૧૭॥
ઇયં વેદશિરોવિદ્યા પ્રોક્તા દુઃખનિવૃત્તયે ।
અનયા વિલયં યાતિ સઞ્ચિતં કર્મ યત્કૃતમ્ ॥ ૧૮॥
ઇતિ શ્રીમદય્યપ્પગીતાયાં અધ્યાત્મયોગો નામ તૃતીયોઽધ્યાયઃ ॥ ૩॥

અથ ચતુર્થોઽધ્યાયઃ ।
મણિકણ્ઠોપદેશેન ન તૃપ્તાં વનચારિણી ।
ભૂયઃ પપ્રચ્છ સમ્પૂજ્ય માયામનુજવિગ્રહમ્ ॥ ૧॥
શ્રી શબરી ઉવાચ -

કર્મશાન્તિર્મનશ્શાન્તિર્વાસનાક્ષય એવ ચ ।
કથં ભવેત્સરોજાક્ષ અય્યપ્પ વદતાંવર ॥ ૨॥
શ્રી અય્યપ્પ ઉવાચ -

ભક્તિજ્ઞાનવિરાગેણ વિચારેણ ચ શોભને ।
અયમાસાદ્યતે દેવિ અથવા ગુરુસેવયા ॥ ૩॥
ભજનં ભક્તિરિત્યાહુર્નિર્ગુણે    સગુણેઽપિ ચ ।
ઈશ્વરે ચારવિન્દાક્ષિ માયાવિનિ વનેચરિ ॥ ૪॥
શ્રવણં કીર્તનં તસ્ય ચાર્ચનં પાદસેવનમ્ ।
વન્દનં સ્મરણં દેવિ સખ્યઞ્ચાત્મનિવેદનમ્ ॥ ૫॥
નવધા સગુણે પ્રોક્તા સપ્તધાઽગુણશાલિની ।
સર્વોપકારિણી નૂનં સેવનીયા પ્રયત્નતઃ ॥ ૬॥
યસ્ય દેવે પરા ભક્તિર્યથા દેવે તથા ગુરૌ ।
તસ્યૈતે કથિતા હ્યર્થાઃ પ્રકાશન્તે મહાત્મનઃ ॥ ૭॥
બીજાદ્વૃક્ષસ્તતો  બીજં ભક્તેર્જ્ઞાનં તતશ્ચ સા ।
સાધૂનાં સઙ્ગતિર્બીજં  ભક્તિવૃક્ષસ્ય ભામિનિ ॥ ૮॥
ભક્તિજ્ઞાનવિરાગાણાં વર્ષયન્ જગતીતલે ।
ચરતીહ મહાભાગો નભોમણ્ડલમેઘવત્ ॥ ૯॥
છાયાપુષ્પફલૈશ્શાખી સેવતે શરણાગતાન્ ।
સાધુસ્ત્વનાગતાંશ્ચાપિ ભક્તિજ્ઞાનધનાદિભિઃ ॥ ૧૦॥
સજ્જનો દુર્જનશ્ચેતિ ભેદતો મન્યતે જનઃ ।
સર્વં ચ સ્વજનં સાધુર્મન્યતેઽભેદચિન્તયા ॥ ૧૧॥
દહનાત્મપ્રકાશેન સૂર્યો। વારયતે તમઃ ।
વચોભિશ્શીતલૈસ્સાધુર્હૃત્સ્થં  વારયતે હિ તત્ ॥ ૧૨॥
જન્મક્લેશો જરાક્લેશઃ ક્લેશો દુર્જનમિત્રતા ।
શમ્ભોર્ભજનમક્લેશઃ ક્લેશોભૂરિધનસ્પૃહા ॥ ૧૩॥
મદ્ભક્તં દયયા યુક્તં ધર્માત્માનં શુભે ભજ ।
ભક્તિશાસ્ત્રપ્રવક્તારં સન્તં સન્તતમાદરાત્ ॥ ૧૪॥
યતિતીર્થં સતીતીર્થં તીર્થં સાધુસમાગમઃ ।
વેદવાક્યં સદાતીર્થં નાન્યત્તીર્થં ભજેન્નરઃ ॥ ૧૫॥
પૂજા વિપ્રસ્ય કર્તવ્યા ચાન્નવસ્ત્રજલાદિભિઃ ।
વિપ્રસ્યૈવ પ્રભાવેણ તરેત્સંસારસાગરમ્ ॥ ૧૬॥

સૂર્યોદયં વિના દેવિ શર્વરી ન પ્રયાસ્યતિ ।
વિના ભક્ત્યુદયં નૄણામહઙ્કારો ન યાસ્યતિ ॥ ૧૭॥
આત્મવત્પ્રેમ કર્તવ્યં સર્વપ્રાણિષુ નિર્મલે ।
તસ્ય પાવનભાવેન સંસારં તારયેજ્જનઃ ॥ ૧૮॥
મદાત્મકં જગત્સર્વં વીક્ષ્ય મત્પૂજનં કુરુ ।
મન્મના મન્નમસ્કારા પત્રપુષ્પફલાદિભિઃ ॥ ૧૯॥
ઇતિ શ્રીમદય્યપ્પગીતાયાં ભક્તિયોગો નામ ચતુર્થોઽધ્યાયઃ ॥ ૪॥

અથ પઞ્ચમોઽધ્યાયઃ ।
શ્રીઅય્યપ્પૌવાચ -

પરોક્ષઞ્ચાપરોક્ષઞ્ચ દ્વિવિધં જ્ઞાનમુચ્યતે ।
વૈદિકં લૌકિકઞ્ચેતિ તદપિ દ્વિવિધં ભવેત્ ॥ ૧॥
વેદે પરોક્ષં પ્રાયેણાનુમાનાદૌ ચ લૌકિકમ્ ।
અપરોક્ષં મહાવાક્યે લૌકિકન્તુ ઘટાદિષુ ॥ ૨॥
તત્રાપિ દ્વિવિધં પ્રોક્તં દૃઢં ચાપ્યદૃઢં શુમે ।
અપરોક્ષં દૃઢં જ્ઞાનમલં નિઃસૃતિહેતવે ॥ ૩॥
અસ્તિબ્રહ્મેતિ યજ્જ્ઞાનં પરોક્ષં પરિકીર્તિતમ્   ।
અખણ્ડાનન્દરૂપોઽહં શિવોઽહમિતિચાપરમ્ ॥ ૪॥
અભેદેઽપિ ચ ભેદોઽસ્તિ જીવાત્મપરમાત્મનોઃ ।
તુષારજલભેદોઽપિ વિદ્યતે જગતીતલે ॥ ૫॥
અમેદવોધો વિમલો ભેદો માયાપ્રકલ્પિતઃ ।
વિદ્યાવિદ્યાસ્વરૂપેણ વ્યાપિની સા ચ મોહિની ॥ ૬॥
શરણાગતિહીનસ્ય નરસ્ય દુરતિક્રમા ।
શરણાગતભક્તસ્ય માયા દૂરનિવાસિની ॥ ૭॥
જ્ઞાનેન સદૃશં લોકે પાવનં ન હિ ભામિનિ ।
તત્સ્વયં યોગસંસિદ્ધહૃદયે જાયતે શુમે ॥ ૮॥
અભેદદર્શનં જ્ઞાનમજ્ઞાનં ભેદદર્શનમ્ ।

ayyappagItA.pdf 11



શ્રીમદય્યપ્પગીતા

આદ્યં સ્યાન્મોક્ષલાભાય દ્વિતીયં જન્મમૃત્યવે ॥ ૯॥
ગવામનેકવર્ણાનાં ક્ષીરસ્યેવૈકવર્ણતા ।
ક્ષીરવત્પશ્યતે જ્ઞાનં લિઙ્ગિનસ્તુ  ગવાં યથા ॥ ૧૦॥
નિષ્ક્રિયં વાસનાહીનં ભેદત્રયવિલક્ષણમ્ ।
આત્માનં વેદ વેદેન સદ્ગુરોશ્ચિરસેવયા ॥ ૧૧॥
આદૌ નાસ્તિ હિ યદ્વસ્તુ ચાન્તકાલેઽપિ નાસ્તિ તત્ ।
મધ્યકાલે કથં જાતં રજ્જુસર્પ ઇવસ્થિતમ્ ॥ ૧૨॥
તાપ્યતાપકભેદેન સુવિભાત્યખિલં જગત્ ।
પ્રત્યગાત્મતયાભાતિ જ્ઞાનાદ્વેદાન્તવાક્યજાત્ ॥ ૧૩॥
શુદ્ધમીશ્વરચૈતન્યં જીવચૈતન્યમેવ ચ ।
પ્રમાતાચપ્રમાણઞ્ચ પ્રમેયઞ્ચ ફલં તથા ॥ ૧૪॥
ઇતિ સપ્તવિધો ભેદશ્ચૈતન્યે વ્યવહારતઃ ।
સુવિજાનીહિ દેવિ ત્વં વર્તતે ન તુ સત્યતઃ ॥ ૧૫॥
શ્રી શબરી ઉવાચ -

કથં સપ્તવિધો ભેદઃ પ્રત્યગાત્મનિ શાશ્વતે ।
ભગવન્ સર્વવેદજ્ઞ સર્વં ચર્ણય સદ્ગુરો ॥ ૧૬॥
શ્રી અય્યપ્પ ઉવાચ -

માયોપાધિવિનિર્મુક્તં શુદ્ધમિત્યભિધીયતે ।
માયાસમ્બન્ધતશ્ચેશો જીવશ્ચાવિદ્યયા યુતઃ ॥ ૧૭॥
પ્રમાતૃચૈતન્યમપિ પ્રસઙ્ગતઃ  પ્રમાતૃચૈતન્યમતઃપરં શુભે ।
નિરૂપ્યતેઽન્તઃકરણેન સંયુતં અન્યચ્ચ તદ્વૃત્તિયુતં  પ્રમાણકમ્ ॥ ૧૮॥
અજ્ઞાતમપિ ચૈતન્યં પ્રમેયમિતિ કથ્યતે ।
ફલં પ્રોક્તં સુવિજ્ઞાતં ચૈતન્યં શ્રુતિસમ્મતમ્ ॥ ૧૯॥
ઇતિ સપ્તવિધો ભેદશ્ચૈતન્યે વ્યવહારતઃ ।
ઐક્યં બ્રહ્મણિ સર્વસ્યાનૈક્યં ભવતિ માયયા ॥ ૨૦॥
ઇતિ શ્રીમદય્યપ્પગીતાયાં જ્ઞાનવિજ્ઞાનયોગો નામ પઞ્ચમોઽધ્યાયઃ ॥ ૫॥

અથ ષષ્ઠોઽધ્યાયઃ ।
શ્રી અય્યપ્પૌવાચ -

દૃષ્ટાનુશ્રવિકેષ્વેષ વિષયેષુ શુભપ્રદઃ ।
વિતૃષ્ણસ્ય વશીકારસંજ્ઞા વૈરાગ્યમુચ્યતે ॥ ૧॥
તરણીવ તુ વૈરાગ્યં તરુણિ ભવસાગરે ।
તરણાય દૃઢા નૂનં ગુણવૈતૃષ્ણ્યમપ્યથ ॥ ૨॥
અવશ્યં ગન્તારોઽધિકદિનમુષિત્વાપિ વિષયાઃ

વિયોગે કો ભેદસ્ત્યજતિ ન જનો યઃ સ્વયમમૂન્ ।
વ્રજન્તસ્સ્વાતન્ત્ર્યાદતુલપરિદુઃખાય મનસઃ

સ્વયં ત્યક્ત્વા હ્યેતે શમસુખમનન્તં વિદધતિ ॥ ૩॥
અનેકકાલે સ્વર્ગીયાન્ભોગાન્ ભુક્ત્વાપિ ચાબ્રવીત્ ।
ઐલઃ સમ્રાડ્વિનિર્વિણ્ણો   ગાથાં વૈરાગ્યકારિણીમ્ ॥ ૪॥
કિં  વિદ્યયા કિં  તપસા કિં  ત્યાગેન શ્રુતેન વા ।
કિં  વિવિક્તેન મૌનેન સ્ત્રીભિર્યસ્ય મનો હૃતમ્ ॥ ૫॥
સ્વાર્થસ્યાકોવિદં ધિઙ્માં મૂર્ખપણ્ડિતમાનિનમ્ ।
યોઽયમીશ્વરતાં પ્રાપ્ય સ્ત્રીભિર્ગોખરવજ્જિતઃ ॥ ૬॥
શિવપ્રસાદો નિર્વેદઃ સુખશાન્તિપ્રદો મહાન્ ।
યેનાનુબન્ધં નિહૃત્ય પુરુષઃ શમમૃચ્છતિ ॥ ૭॥
તીવ્રવૈરાગ્યયોગેન ધર્મમેઘઃ સમાધિરાટ્ ।
કાલજ્ઞસ્ય નિરીહસ્ય યોગિરાજસ્ય જાયતે ॥ ૮॥
સમાધૌ જાતમાત્રે તુ સમુદેત્યાત્મચન્દ્રમાઃ ।
વર્ષયન્નિવ પીયૂષં ક્ષુભિતામ્બોધિમધ્યગાત્ ॥ ૯॥
માતાપિતૃસુતાદીનામસ્તિત્વં નાસ્તિ ચાત્મનઃ ।
વ્યર્થં વિષયગર્તેષુ પતન્તિ સુરમાનવાઃ ॥ ૧૦॥
મોષણે જ્ઞાનરત્નાનાં પ્રવિષ્ટા દેહપત્તને ।
કામઃ ક્રોધો મદો લોભો દેહિનામવિવેકિનામ્ ॥ ૧૧॥
માતા કસ્ય પિતા કસ્ય કસ્ય ભાર્યા પ્રિયે વદ ।
જન્માભાવે તુ માતૃત્વં પિતૃત્વઞ્ચાત્મનઃ કથમ્ ॥ ૧૨॥

હરિણશ્ચ ગજો મત્તઃ પતઙ્ગશ્ચાપિ  ભૃઙ્ગરાટ્  ।
એકૈકવિષયોન્મત્તા મ્રિયન્તે શફરી પુનઃ ॥ ૧૩॥
વિષયેષ્વપિ સર્વેષુ મત્તા મરણધર્મિણઃ   ।
જીવન્તિ કથમલ્પેઽપિ ચેત્યાશ્ચર્યં હિ માનવાઃ ॥ ૧૪॥
માનવસ્ય શરીરં હિ ન જાતં ક્ષુદ્રકર્મણે ।
કૃચ્છ્રાય  તપસે ચૈવ પ્રેત્યાનન્તસુખાય ચ ॥ ૧૫॥
વૈરાગ્યન્તુ વિના દેવિ ભક્તિમાગોપજીવિનઃ ।
તે યથા સુખમિચ્છન્તિ મરીચિજલમજ્જનાત્ ॥ ૧૬॥
કામિનીકાઞ્ચનત્યાગી ત્યાગી ભવિતુમર્હતિ ।
વ્યાઘ્રચર્માવૃતેનૈવ ખરો નાસ્તિ મૃગેશ્વરઃ ॥ ૧૭॥
કનકઘટપટાનાં સ્વચ્છમુર્વીરુહાણાં

પનસપરિમલાનામન્ધસાં ભાજનાનામ્ ।
ગજતુરગભટાનાં વર્જનં વર્જનં નો

અપિ તુ સુયુવતીનાં વર્જનં વર્જનં સ્યાત્ ॥ ૧૮॥
ઇતિ શ્રીમદય્યપ્પગીતાયાં વિરાગયોગો નામષષ્ઠોઽધ્યાયઃ ॥ ૬॥

અથ સપ્તમોઽધ્યાયઃ ।
શ્રીઅય્યપ્પ ઉવાચ -

કોઽહં કથમિદં જાતં કો વા કર્તાસ્ય વિદ્યતે ।
ઉપાદાનં કિમસ્તીહ વિચારોઽયં વિધીયતે ॥ ૧॥
વિનિશ્ચયો ભવેન્નિત્યા નિત્યવસ્તુવિવેકતઃ ।
નિત્યબોધસ્વરૂપોઽહમાત્માહં પ્રકૃતેઃ પરઃ ॥ ૨॥
પ્રકૃતિશ્ચ  પ્રધાનઞ્ચ માયા ગુણવતી તુ યા ।
વિદ્યાઽવિદ્યાસ્વરૂપેણ વ્યાપિની જગદમ્બિકા ॥ ૩॥
પ્રકૃતિર્વિકૃતિશ્ચૈવ     ભવેત્તન્માત્રપઞ્ચકમ્ ।
અહઙ્કારમહત્તત્વે મૂલા ચાવિકૃતિસ્સ્વયમ્  ॥ ૪॥
મહત્તત્ત્વાદહકારસ્તતસ્તન્માત્રપઞ્ચકમ્ ।
ભૂતાત્મકં તતો જજ્ઞે વ્યોમાદિજગદાત્મકમ્ ॥ ૫॥

જ્ઞાનકર્મેન્દ્રિયાણિ સ્યુર્દશૈકઞ્ચ મનસ્સ્મૃતમ્ ।
વિકારાઃ ષોડશ પ્રોક્તાસ્તતોઽન્યઃ પુરુષસ્સ્મૃતઃ ॥ ૬॥
માયાન્તુ પ્રકૃતિં   વિદ્યાન્માયિનન્તુ મહેશ્વરમ્ ।
તસ્યાવયવભૂતૈસ્તુ વ્યાપ્તં સર્વમિદં જગત્ ॥ ૭॥
ઊર્ણનાભિર્વ વિશ્વસ્ય કારણં પરમેશ્વરઃ ।
ઉપાદાનં નિમિત્તઞ્ચ વૈલક્ષણ્યન્તુ સાઙ્ખ્યતઃ ॥ ૮॥
ક્લેશકર્મવિપાકાદ્યૈરપરામૃષ્ટ ઈશ્વરઃ ।
પુંવિશેષોઽત્ર યોગેઽપિ પુરુષોત્તમ ઉચ્યતે ॥ ૯॥
ઈશ્વરસ્સર્વભૂતાનાં શબર્યાત્મનિ તિષ્ઠતિ ।
વિહિતપ્રતિષિદ્ધેષુ પ્રવૃત્તિષ્વપિ પ્રેરયન્ ॥ ૧૦॥
બ્રહ્મ કેવલમદ્વૈતં ન યત્કરણગોચરમ્ ।
અલક્ષણમરૂપઞ્ચ વેદાન્તેષુ સુનિશ્ચિતમ્ ॥ ૧૧॥
તદ્વિષ્ણુસ્તચ્છિવસ્સાક્ષાદાદિત્યસ્તચ્ચ ચન્દ્રમાઃ ।
તદેવ શાશ્વતં સત્યં તદહં ત્વઞ્ચ ભામિનિ ॥ ૧૨॥
બિમ્બત્વં પ્રતિબિમ્બત્વં યથા પૂષણિ કલ્પિતમ્ ।
જીવત્વમીશ્વરત્વઞ્ચ તથા બહ્મણિ કલ્પિતમ્ ॥ ૧૩॥
મોક્ષદ્વારે દ્વારપાલાશ્ચત્વારઃ પરિકીર્તિતાઃ   ।
શમો વિચારસ્સન્તોષશ્ચતુર્થસ્સાધુસઙ્ગમઃ  ॥ ૧૪॥
વિચારેણ વિના દેવિ નાન્યોપાયોઽસ્તિ સૌકરઃ ।
જિજ્ઞાસોરાત્મલાભાય વેદે વાદે ચ માનિનિ ॥ ૧૫॥
ઇદં સર્વં જગદ્વસ્તુ રજ્જ્વાં સર્પ ઇવાત્મનિ ।
જન્મમૃત્યુયુતં શાન્તે હાટકે કટકાદિવત્ ॥ ૧૬॥
જલન્ન પુનરાયાતિ સુપીતમયસા ખલુ ।
દ્વૈતન્ન પુનરાયાતિ ચાદ્વૈતેન સુબાધિતમ્ ॥ ૧૭॥
બ્રહ્મસત્યં જગન્મિથ્યા માયામયમનાદિમત્ ।
સુવિચારેણ યત્સત્યં તદાત્મ ત્વં મનીષિણિ ॥ ૧૮॥
ઇતિ શ્રીમદય્યપ્પગીતાયાં વિચારયોગો નામ સપ્તમોઽધ્યાયઃ ॥ ૭॥

અષ્ટમોઽધ્યાયઃ ।
અય્યપ્પગીતાં સુશ્રોતું નારદાદિમુનીશ્વરાઃ ।
સહ્યપર્વતમાયાતા વિનીતાઃ પુષ્પપાણયઃ ॥ ૧॥
સાધુસાધ્વિતિ સમ્બુધ્યા પ્રણમન્તઃ પરસ્પરમ્ ।
બન્ધમોક્ષવ્યવસ્થાર્થમય્યપ્પશરણઙ્ગતાઃ  ॥ ૨॥
સુભગા શબરી શ્રોત્રી પ્રણમ્ય હરિમાતૃકમ્ ।
જગાદ વચનં તસ્મૈ સખી દુઃખેન દુર્મનાઃ ॥ ૩॥
ઇયન્તુ યુવતી દેવ મત્સખી ચારુભાષિણી ।
વિરૌતિ પતિશોકેન સેવાભક્તિપરાયણા ॥ ૪॥
ઉપદેશામૃતેનૈનાં સિઞ્ચ ત્વં ત્રિજગદ્ગુરો ।
અન્યોપાયન્ન પશ્યામિ શોકમોહનિવૃત્તયે ॥ ૫॥
શ્રી અય્યપ્પ ઉવાચ -

કિં  રોદિપિ વરારોહે ભર્તા કુત્ર ગતસ્તવ ।
જડેષુ યદિ ભર્તૃત્વં સર્વમેતજ્જડાત્મકમ્ ॥ ૬॥
ચૈતન્યે યદિ ભર્તૃત્વં ચૈતન્યન્તુ ત્વમેવ હિ ।
ઉભયોરપિ ભતૃત્વમગતં કિં  વિયુજ્યતે ॥ ૭॥
માતા કસ્ય પિતા કસ્ય કસ્ય ભાર્યા પ્રિયો વદ ।
જન્માભાવે તુ માતૃત્વં પિતૃત્વઞ્ચ કથં ભવેત્ ॥ ૮॥
સર્વશોકાન્ પરિત્યજ્ય મામેકં શરણં વ્રજ ।
અહં ત્વાં સર્વશોકેભ્યસ્તારયિષ્યામિ શોભને ॥ ૯॥
મરણં પ્રકૃતિસ્વભાવતો  વિકૃતિર્જીવનમમ્બુજેક્ષણે 
યદિ ચાલ્પમપિ શ્વસન્નસાવસુભૃદ્ભાગ્યપરમ્પરાવૃતઃ ॥૧૦॥
અતસ્ત્વં પ્રભજાત્માનં શાન્તમવ્યક્તમચ્યુતમ્ ।
ભયશોકવિનિર્મુક્તં સર્વદુઃખનિવૃત્તયે ॥ ૧૧॥
સારાસારવિશેષજ્ઞાઃ પરાપરવિદો જનાઃ ।
ન શોચન્તિ મૃતે દેવિ નાપિ શોચન્તિ જીવિતે ॥ ૧૨॥
શોકમોહૌ જરાવ્યાધિઃ કામક્રોધદુરાત્મતાઃ ।

મમત્વઞ્ચ વિયોગશ્ચ દેહધર્મો ન ચાત્મનિ ॥ ૧૩॥
સર્વં દુઃખમયં વિદ્ધિ સુખં વૈષયિકં હિ યત્ ।
સંયોગેઽમૃતમેવાસ્તુ વિયોગે વિષમેવ તત્ ॥ ૧૪॥
વિષં હન્તિ હિ ભોક્તારં દ્રષ્ટારં નાસ્તિ હન્તિ તત્ ।
દ્રષ્ટારમપિ ભોક્તારં વિષયો હન્તિ તત્ક્ષણમ્ ॥ ૧૫॥
દેહાત્મબુદ્ધિયોગેન લભન્તે જનનમ્મૃતિમ્ ।
બ્રહ્માત્મબુદ્ધિયોગેન શાશ્વતં પદમવ્યયમ્ ॥ ૧૬॥
પરમાનન્દચિન્માત્રમાદ્યન્તરહિતં શિવમ્ ।
નિજસ્વરૂપમાત્માનં ભાવયેચ્છોકશાન્તયે ॥ ૧૭॥
ધર્મશાસ્ત્રોપદેશેન શોકમોહવિવર્જિતા   ।
પ્રસન્નાતિસુશીલાસૌ બભૂવ શબરી સખી ॥ ૧૮॥
ઇતિ શ્રીમદય્યપ્પગીતાયાં અય્યપ્પશબરીસંવાદે
નિર્મમયોગો નામાષ્ટમોઽધ્યાયઃ ॥ ૮॥

અથ નવમોઽધ્યાયઃ ।
શયરી ઉવાચ -

સર્વેષામપિ મન્ત્રાણાં કો મન્ત્રશ્શ્રેયસે પ્રભો ।
બદ મામરવિન્દાક્ષ અય્યપ્પ વિદુષાં વર ॥ ૧॥
શ્રી અય્યપ્પ ઉવાચ -

હંસમન્ત્રો મહામન્ત્રઃ પ્રાણમન્ત્રોઽયમુચ્યતે ।
પ્રાણાનાં ગતિમધ્યે તુ સ્વયમ્ભૂર્મન્ત્રસમ્મતઃ ॥ ૨॥
પ્રપઞ્ચમતિવિસ્તીર્ણં જરાવ્યાધિસુપીડિતમ્ ।
જન્મમૃત્યુજરાવ્યાઘ્રૈર્નાદિતં ગહનં વનમ્ ॥ ૩॥
હિત્વા બ્રહ્મણિ સંશુદ્ધે હન્તિ યાતીતિવિદ્યયા ।
અસ્મિંલ્લોકે   સતાં વૃન્દૈસ્સ હંસ ઇતિ કથ્યતે ॥ ૪॥
વ્યત્યયેન તુ સોઽહં સ્યાદદ્વૈતશ્રુતિભાસ્કરઃ ।
સર્વદ્વૈતમૃગં હન્તું મૃગરાડિવ શોભને ॥ ૫॥
હંસમન્ત્રો મહામન્ત્રઃ સોઽહં તેનૈવ નિર્મિતઃ   ।

હકારશ્ચ સકારશ્ચ હિત્વા ભવતિ મન્ત્રરાટ્ ॥ ૬॥
વિંશત્યેકસહસ્ત્રાણિ   ષટ્શતાનિ ભવાર્ણવે ।
જીવો જપતિ સર્વેષુ શરીરેષુ દિવાનિશમ્ ॥ ૭॥
હકારેણ બહિર્યાતિ સકારેણ વિશેત્પુનઃ ।
હંસ હંસેત્યમું મન્ત્રં જીવો જપતિ સર્વદા ॥ ૮॥
પ્રણવો ધનુશ્શરો હ્યાત્મા બ્રહ્મ તલ્લક્ષ્યમુચ્યતે ।
અપ્રમત્તેન વેદ્ધવ્યં શરવત્તન્મયો ભવેત્ ॥ ૯॥
પ્રણવં હીશ્વરં વિદ્યાત્સર્વસ્ય હૃદિ સંસ્થિતમ્ ।
સર્વવ્યાપિનમોઙ્કારં મત્વા ધીરો ન શોચતિ ॥ ૧૦॥
ૐ ચ દ્વાદશસાહસ્રં પ્રત્યહં યો જપેન્નરઃ ।
તસ્ય દ્વાદશભિર્માસૈઃ પરમાત્મા પ્રકાશતે ॥ ૧૧॥
પ્રણવાર્થશ્શિવસ્સાક્ષી વિષ્ણુરૂપોઽહમવ્યયઃ ।
યે યેઽર્થાઃ પ્રણવે ભાન્તિ તે સર્વે મયિ સંસ્થિતાઃ ॥ ૧૨॥
એતદ્ધ્યેવાક્ષરં બ્રહ્મ એતદ્ધ્યેવાક્ષરં પરમ્ ।
એતદ્ધ્યેવાક્ષરં જ્ઞાત્વા યો યદિચ્છતિ તસ્ય તત્ ॥ ૧૩॥
પ્રાણિનાં સર્વધર્માણાં શાસ્તારમપિ કારણમ્ ।
પ્રણવેશં હિ માં જ્ઞાત્વા સર્વપાપૈઃ પ્રમુચ્યતે ॥ ૧૪॥
પ્રણવેન પ્રણશ્યન્તિ જન્મદુઃખજરાદયઃ ।
સુશીલે પ્રણવે ચિત્તં સ્થાપય ત્વં પ્રયત્નતઃ ॥ ૧૫॥
એકાક્ષરસ્વરૂપેણ વેદશાસ્ત્રેષુ માનિનિ ।
સર્વસિદ્ધિપ્રદાનાય તિષ્ઠામિ ભગવત્પ્રિયે ॥ ૧૬॥
આચારઃ પ્રથમો ધર્મો ધર્મસંશાસકોઽસ્મ્યહમ્ ।
નૈવાચારવિહીનસ્ય સિદ્ધિર્મન્ત્રેણ સત્વરમ્ ॥ ૧૭॥
આચારેણ તુ પૂતસ્ય પુરુષસ્ય વિશેષતઃ ।
સિદ્ધિસ્સઞ્જાયતે શીઘ્રં વેદશાસ્ત્રાનુસારતઃ ॥ ૧૮॥
ઇતિ શ્રીમદય્યપ્પગીતાયાં અય્યપ્પશબરીસંવાદે
મન્ત્રયોગો નામ નવમોઽધ્યાયઃ ॥ ૯॥

અથ દશમોઽધ્યાયઃ ।
શ્રી શબરી ઉવાચ -

કો ધર્મસ્સર્વવર્ણાનાં બન્ધવિધ્વંસકારકઃ ।
વક્તવ્યં ભગવન્મહ્યમન્યઃ કો વક્તુમીશ્વરઃ ॥ ૧॥
શ્રી અય્યપ્પ ઉવાચ -

નિઃશ્રેયસં યતસ્સિધ્યેત્પુનરભ્યુદયો યતઃ ।
દશલક્ષણધર્મસ્તુ સર્વેષામુપકારકઃ ॥ ૨॥
સુખે દુઃખે ગતે ધૈર્યં તથા માનાપમાનયોઃ ।
ઇન્દ્રિયાણાં સ્વધર્મેષુ ચાલનં દમનં દમઃ ॥ ૩॥
પ્રતીકારક્ષમત્વેઽપિ વિદ્રોહસહનં ક્ષમા ।
પરસ્વહરણં ચૌર્યમસ્તેયં તદભાવતઃ ॥ ૪॥
કસ્યચિત્કિમપિ નો હરણીયં મર્મવાક્યમપિ નોચરણીયમ્ ।
માપતેઃ પદયુગં સ્મરણીયં લીલયા ભવવનં તરણીયમ્ ॥ ૫॥
મહતી શુદ્ધતા શૌચં સ્વદેહમનસોરપિ ।
શમમૃજ્જલગન્ધૈશ્ચ અનુષ્ઠેયં સદા નૃભિઃ ॥ ૬॥
ઇન્દ્રિયાણામધર્મેષુ પ્રવૃત્તીનાં નિવારણમ્ ।
પ્રવર્તનં સ્વધર્મેષુ નિગ્રહઞ્ચાવધારય ॥ ૭॥
નિર્લજ્જસ્ય ચ લોકેઽસ્મિન્નિન્દા ભવતિ સન્તતમ્ ।
તતો લજ્જા સ્વધર્મશ્ચ કીર્તિતા   નિતરાંશુમે ॥ ૮॥
અઙ્ગાનિ  વેદાશ્ચત્વારો મીમાંસાન્યાયવિસ્તરઃ ।
અર્થશાસ્ત્રં પુરાણશ્ચ વિદ્યા હ્યેતાશ્ચતુર્દશ ॥ ૯॥
કાર્યાકાર્યવિચારેષુ શાસ્ત્રમેવ વિશિષ્યતે ।
અતો વિદ્યા સ્વધર્મસ્ય લક્ષણં કીર્તિતા   મયા ॥ ૧૦॥
યથાર્થકથનં સત્યં ભૂતાનાં હિતમેવ ચ ।
લૌકિકે પરમાર્થે ચ હરિશ્ચન્દ્રેતિહાસવત્ ॥ ૧૧॥
ક્રોધો દ્વેષો મહાપાપી નરકદ્વારવિશ્રુતેઃ ।
એતસ્માદ્વિપરીતોઽસાવક્રોધો ધર્મલક્ષણમ્ ॥ ૧૨॥

ક્રોધમૂલો મનસ્તાપઃ ક્રોધસ્સંસારબન્ધનમ્ ।
ધર્મક્ષયકરઃ ક્રોધસ્તતઃ ક્રોધં પરિત્યજેત્ ॥ ૧૩॥
ધર્મનાશો યદા દેવિ ચાધર્મશ્ચૈધતે યદા!
તદા ધર્મસ્ય શાસ્તાહં ભવિષ્યામિ મનોહરે ॥ ૧૪॥
અકામશ્ચાત્મકામો વા માં ભજેદ્ધર્મપાલકમ્ ।
શરણાગતશાસ્તારં શબરીગિરિનાયકમ્ ॥ ૧૫॥
માતરં પિતરં વાપિ ભજેદ્ભક્તિપરાયણઃ ।
ગુરૂણાં ગુરુપત્નીનામતિથીનાં ગવામપિ ॥ ૧૬॥
કર્માશુભં પરિત્યજ્ય શુભં કર્મ સમાચરેત્ ।
અન્યસ્ય ગુણદોષાણામવિચાર્ય દિવાનિશમ્ ॥ ૧૭॥
સાધૂનાં સમચિત્તાનાં સેવા કાર્યા તપસ્વિનિ ।
કામક્રોધાદિદોષાણાં શમનં તેન જાયતે ॥ ૧૮॥
અન્યેષામપિ ધર્માણાં સેવાધર્મોં વિશિષ્યતે ।
સેવયા વશમાયાતિ ત્રૈલોક્યં સચરાચરમ્ ॥ ૧૯॥
યત્ર ધર્મસ્તુ તત્રાહં યત્રાહં તત્ર દેવતાઃ ।
વિભૂતયસ્સુરા યત્ર વસન્તિ વરવર્ણિનિ   ॥ ૨૦॥
ઇતિ શ્રીમદય્યપ્પગીતાયાં અય્યપ્પ શબરીસંવાદે
ધર્મયોગો નામ દશમોઽધ્યાયઃ ॥ ૧૦॥

અથૈકાદશોઽધ્યાયઃ ।
શ્રી શબરી ઉવાચ -

કર્મ કિઞ્ચ શુભં પ્રોક્તમશુભ કર્મ કિમ્પ્રભો ।
સર્વં મે સુવિનીતાયૈ વદ ત્વં કરુણાકર ॥ ૧॥
શ્રી અય્યપ્પ ઉવાચ -

સકામૈસ્સ્વર્ગસામ્રાજ્યમકામૈશ્ચાત્મતોષણમ્ ।
શુભં કર્મ ચ નિષ્કામં સકામમશુભં સ્મૃતમ્ ॥ ૨॥
કર્મણા બધ્યતે જન્તુર્વિદ્યયા   ચ વિમુચ્યતે ।
તસ્માત્કર્મ ન કુર્વન્તિ ચાત્મવન્તો યતીશ્વરાઃ ॥ ૩॥

ન કર્મણા પ્રજાવિત્તૈસ્ત્યાગેનૈવામૃતં શુભે ।
કર્મણામપરિત્યાગે ફલત્યાગો વિશિષ્યતે ॥ ૪॥
શ્રી શબરી ઉવાચ -

વૈદિકં કર્મ દેવેશ સકામાય નિરૂપિતમ્ ।
અશુભં તત્કથં પ્રોક્તં ભવતા કેવલાત્મના ॥ ૫॥
શ્રી અય્યપ્પ ઉવાચ -

સ્વર્ગકામો યજેતાત્ર સકામાય નિરૂપિતમ્ ।
વૈદિકં કર્મ વામાક્ષિ યદ્યપિ શ્રુતિચોદિતમ્ ॥ ૬॥
કર્માકમવિકર્મેતિ વેદવાદો ન પ્રાકૃતઃ। ॥
વેદસ્યેશ્વરરૂપત્વાત્તત્ર મુહ્યન્તિ પણ્ડિતાઃ ॥ ૭॥
પરોક્ષવાદો વેદોઽયમનભિજ્ઞાનુશાસનમ્ ।
કર્માણિ કર્મમોક્ષાય વિધત્તે હ્યૌષધં યથા ॥ ૮॥
એવં લોકં પરં વિદ્યાન્નશ્વરં કર્મનિર્મિતમ્   ।
સતુલ્યાતિશયધ્વંસં યથામણ્ડલવર્તિનામ્   ॥ ૯॥
સ્વર્ગાદિકફલં તુચ્છં કામિનાં વિષયાત્મનામ્ ।
નશ્વરઞ્ચ ભયવ્યાપ્તં શુભે તચ્ચ શુભેતરત્ ॥ ૧૦॥
ન જ્ઞાનભેદં જનયેદજ્ઞાનાં કર્મસઙ્ગિનામ્  ।
તોષયેત્સર્વકર્માણિ જ્ઞાની તાનિ સમાચરન્ ॥ ૧૧॥
આલસ્યં હિ મનુષ્યાણાં શરીરસ્થો મહારિપુઃ ।
નાસ્ત્યુદ્યમસમો બન્ધુર્યં કૃત્વા  નાવસીદતિ ॥ ૧૨॥
અહઙ્કારં પરિત્યજ્ય કર્તાહમિતિ શોભને ।
કર્તવ્યં કુરુ લોકાનાં કલ્યાણાય નિરન્તરમ્ ॥ ૧૩॥
રક્ષણાય ચ વેદાનાં શિક્ષણાય સુરદ્વિષામ્ ।
અવતીર્ણોઽસ્મિ દેશેઽસ્મિન્ ચન્દ્રશેખરતેજસા ॥ ૧૪॥
પાપં હન્તિ વિષં હન્તિ વિષયાનપિ દુર્ગુણાન્ ।
શૂલરોગાદિ સર્વ ચ હન્તિ મે દર્શનં શુભમ્ ॥ ૧૫॥
ચતુર્ણાં પુરુષાર્થાનાં સાધિકા જગતીતલે ।
ચરિત્રસ્યાપિ કીર્તેર્મે સુભગે શરણાગતિઃ ॥ ૧૬॥

કર્માસક્તો યજેચ્છક્તિં  જ્ઞાનાસક્તો યજેદ્ગુરુમ્ ।
મોક્ષાસક્તો યજેચ્છમ્ભું સર્વાસક્તસ્તુ માં યજેત્ ॥ ૧૭॥
ફલેચ્છારહિતં કર્મ યત્તુ નિષ્કામિના કૃતમ્ ।
તત્સર્વં મઙ્ગલં  દેવિ સર્વમન્યદ્વિડમ્બનમ્ ॥ ૧૮॥
ઇતિ શ્રીમદય્યપ્પગીતાયાં કર્મયોગો નામૈકાદશોઽધ્યાયઃ ॥ ૧૧॥

અથ દ્વાદશોઽધ્યાયઃ ।
શ્રી અય્યપ્પ ઉવાચ -

અદ્રોહી પુણ્યશીલશ્ચ બ્રહ્મચારિવ્રતે સ્થિતઃ ।
મન્નામજપચિત્તાત્મા ગુરુસેવાપરાયણઃ ॥ ૧॥
જ્ઞાનવિજ્ઞાનપૂતાત્મા સુરાણામપિ દુર્લભમ્ ।
પ્રાપ્નોતિ પરમં સ્થાનં ચિન્મયં નિર્ગુણં શિવમ્ ॥ ૨॥
શુભવૈરાગ્યમાસ્થાય પ્રાણાયામવિધાનતઃ ।
અહિંસયા   ચ ભૂતાનાં મુનિવૃત્યા જિતેન્દ્રિયઃ ॥ ૩॥
પઞ્ચક્લેશનિવૃત્યર્થં પુણ્યેન બહુજન્મનામ્ ।
યતતે સ્વાત્મલાભાય વિચારેણ સમાધિના ॥ ૪॥
મદ્ભક્તલક્ષણં દેવિ પ્રાણિનામુપકારિતા ।
કર્મણા મનસા વાચા સર્વાન્પ્રતિ ચ નમ્રતા ॥ ૫॥
કામ એવ મહાશત્રુસ્સર્વેષામુપરિ સ્થિતઃ ।
ભક્ત્યાસ્ય જયમાયાતિ ભક્તસ્ય મમ ભામિનિ ॥ ૬॥
જિતે કામે જિતઃ સર્વઃ ક્રોધાદિર્દુર્ગુણઃ શુમે ।
અમલાત્મા તતશ્શાન્તો યોગિરાજો ભવિષ્યતિ ॥ ૭॥
બ્રહ્મચર્યેણ તપસા દેવા મૃત્યુમુપાઘ્નત ।
ઇતિ વૈદિકસિદ્ધાન્તે વિશદં વિપિનેચરિ ॥ ૮॥
અન્યોન્યમુપકારેણ જીવનં શુદ્ધજીવનમ્ ।
અતો દાનં પ્રશંસન્તિ દેવા ગન્ધર્વમાનવાઃ ॥ ૯॥
સુવર્ણં રજતં વસ્ત્રં મઞ્જૂષાપશુકમ્બલમ્  ।

વાપી ચ સદનં ક્ષેત્રં ભૂષણં વાહનાદિકમ્ ॥ ૧૦॥
નૈતાનિ સમમન્નેન દત્તેનાપિ વિવેકિને ।
અન્નદાનેન સન્તુષ્ટો ભવિષ્યામિ વિશેષતઃ ॥ ૧૧॥
આત્મા તુ નિર્ગુણસ્સાક્ષાન્નિર્વિકારોઽયમવ્યયઃ   ।
માયામયમિદં વિશ્વં ત્રૈગુણ્યં વેત્તિ પણ્ડિતઃ ॥ ૧૨॥
ગુણાતીતપદં પ્રાપ્ય શાન્તો ભવતિ યોગિરાટ્ ।
તસ્માત્ત્વમરવિન્દાક્ષિ સ્વાત્માનં નિર્ગુણં સ્મર ॥ ૧૩॥
આત્મતત્ત્વં ન જાનાતિ લોકતત્ત્વવિચક્ષણઃ ।
પણ્ડિતોઽપિ સ મૂર્ખો હિ જન્મમૃત્યુવશઙ્ગતઃ  ॥ ૧૪॥
રજો ધૂનય સત્ત્વેન રજસા ચ તમો જય ।
સમાધિના જયેસ્સત્ત્વં તત્ત્વં વનચરેશ્વરિ ॥ ૧૫॥
સત્ત્વતો જ્ઞાનમાયાતિ રજસો લોભતસ્કરઃ ।
પ્રમાદમોહૌ ભવતસ્તથાજ્ઞાનં તમોગુણાત્ ॥ ૧૬॥
સત્ત્વાદૂર્ધ્વગતિર્ભન્દ્રે રજસા મધ્યવર્તનમ્ ।
તમસોઽધોગતિર્દેવિ ગુણાનાં વશવર્તિનામ્   ॥ ૧૭॥
ગુણેભ્યોઽન્યન્ન કર્તારં દર્શકશ્ચાનુપશ્યતિ ।
આત્માનં વેત્તિ તત્ત્વેન તદા બ્રહ્મપદં વ્રજેત્ ॥ ૧૮॥
કર્તાહઞ્ચ સુમોક્તાહં સુખિતો દુઃખજીવનઃ ।
ઇતિ તદ્ગુણમાહાત્મ્યાત્ જ્ઞાયતે વ્યવહારતઃ ॥ ૧૯॥
ઇતિ શ્રીમદય્યપ્પગીતાયાં ગુણયોગો નામ દ્વાદશોઽધ્યાયઃ ॥ ૧૨॥

અથ ત્રયોદશોઽધ્યાયઃ ।
શ્રી અય્યપ્પ ઉવાચ -

યથા વૃક્ષસ્ય બીજેઽસ્મિન્મહાન્ વૃક્ષ ઉપસ્થિતઃ ।
તથા બ્રહ્મણિ સર્વે ચ ભૂચરાઃ ખેચરાદયઃ ॥ ૧॥
બીજાદપિ સુસૂક્ષ્માયા શક્તિરત્ર વિરાજતે ।
તથા બ્રહ્માણિ માયા તુ ચાનિર્વાચ્યપદે સ્થિતા ॥ ૨॥

બીજાદ્ભિન્ના ન તચ્છક્તિર્વિચારેણ   વિના તુ યા ।
દૃશ્યતે તુ તથા માયા બ્રહ્મભિન્ના ન દૃશ્યતે ॥ ૩॥
વૃક્ષશ્શાખા તતઃ પત્રં કુસુમાનિ ફલાનિ ચ ।
હિરણ્યગર્ભસ્સૂત્રાત્મા ચેશ્વરો જીવકો વિરાટ્ ॥ ૪॥
વૃક્ષાધસ્સ્થા યથા છાયા વાતેન પરિવર્તિતા   ।
સુખદુઃખે તથા વિશ્વે કર્મણા પરિવર્તિતે   ॥ ૫॥
બ્રહ્મ વીજં જગદ્વૃક્ષો  જનિતો માયયા પુરા ।
અસ્ય બીજવિચારેણ પૂર્ણોઽહં પુરુષોત્તમઃ ॥ ૬॥
અપો વિના ન વૃક્ષસ્ય જીવન જગદન્તરે ।
અય્યપ્પેન વિના જીવા ન જીવન્તિ જગત્ત્રયે ॥ ૭॥
ક્ષુત્પિપસે ચ પ્રાણાનાં ધર્મો દુઃખં સુખં તથા ।
સ્વાન્તસ્યૈવ ન દેહસ્ય સૂક્ષ્મસ્ય ન હિ દેહિનઃ ॥ ૮॥
જપાકુસુમસંસર્ગાન્મણૌ તિષ્ઠતિ રક્તિમા ।
તથા હિ દેહસંસર્ગાત્સુખં દુઃખમિહાત્મનિ ॥ ૯॥
સત્સઙ્ગેન  કુઠારેણ વિચારેણ ચ માનવિ ।
મૂલાજ્ઞાનમહાવૃક્ષં છિત્વા કૈવલ્યમાચર ॥ ૧૦॥
નિર્વેદાસિઃ કરે યસ્ય સંસારઃ કિં  કરિષ્યતિ ।
રાગો યદ્યસ્તિ પુન્દેહે સચ્છાસ્ત્રં કિઙ્કરિષ્યતિ ॥ ૧૧॥
રાગદ્વેષવિહીનસ્ય ભક્તસ્ય પરમાત્મનઃ ।
નિર્વેદાસિઃ કરે યસ્ય સફલં વેદ શાસનમ્ ॥ ૧૨॥
નિત્યમેકાક્ષરં યોગી વ્યાહરન્ બ્રહ્મ ચોમિતિ ।
તદર્થં ચ હૃદિ ધ્યાયન્ પ્રયાણે પરમં પદમ્ ॥ ૧૩॥
જપયજ્ઞો મહાયજ્ઞો જ્ઞાનયજ્ઞસ્તતઃ પરમ્ ।
અગ્નિસેવનયજ્ઞસ્તુ સ્વર્ગમાત્રફલપ્રદઃ ॥ ૧૪॥
જ્ઞાનેનાધ્યાત્મિકં દુઃખમાધિભૌતિકમેવ ચ ।
અધિદૈવં ચ હે દેવિ સમૂલઞ્ચ પ્રણશ્યતિ ॥ ૧૫॥
શ્રવણં મનનં તસ્ય નિદિધ્યાસનમેવ ચ ।
સાધનાનિ મુમુક્ષૂણાં શ્રુતીનાં ગુરુવાક્યતઃ ॥ ૧૬॥

ગુરુતીર્થામ્ભસિ સ્નાતો વિરાગતિલકીકૃતઃ ।
વિચારધનુરાદાય હિનસ્ત્યજ્ઞાનતસ્કરમ્ ॥ ૧૭॥
અનેન કૃતકૃત્યત્વમાપ્નુયાત્સાધકો યદિ ।
સુશીલશ્ચાકૃતદ્રોહઃ સર્વભૂતહિતે રતઃ ॥ ૧૮॥
ઇતિ શ્રીમદય્યપ્પગીતાયાં બ્રહ્મદર્શનયોગો નામ ત્રયોદશોઽધ્યાયઃ ॥ ૧૩॥

અથ ચતુર્દશોઽધ્યાયઃ ।
શ્રી અય્યપ્પ ઉવાચ -

યસ્ય દાનં દમો હિંસા   તપસ્સત્યમપૈશુનમ્ ।
ત્યાગો દયાપ્યલોલુપ્ત્વં ક્ષાન્તિરક્રોધમાર્દવમ્ ॥ ૧॥
હીરચાપલમદ્રોહો શુચિત્વન્નાતિમાનિતા ।
આર્જવઞ્ચાભયં યજ્ઞો જ્ઞાનયોગદૃઢા મતિઃ ॥ ૨॥
સ્વાધ્યાયશ્ચિત્તનૈર્મલ્યં ક્ષમા તેજો ધૃતિશ્શુભે ।
મોક્ષધર્મસ્ય તસ્યૈતા દૈવીપ્રકૃતિસમ્પદઃ  ॥ ૩॥
પુણ્યશીલસ્ય વિપ્રસ્ય તપસા બહુજન્મના ।
ભાગ્યેન જાયતે દૈવી પ્રકૃતિર્મોક્ષદાયિની  ॥ ૪॥
દર્પોઽભિમાનતાજ્ઞાનં ક્રોધઃ પરુષભાષણમ્ ।
અનીશ્વરત્વં વિશ્વસ્ય મમત્વં ભોગવસ્તુષુ ॥ ૫॥
અધર્મેણ ધનપ્રાપ્તૌ રુચિસ્સજ્જનશત્રુતા ।
વિષ્ણુભક્તઃ શિવદ્રોહી શિવભક્તો હરિદ્રુહઃ ॥ ૬॥
કલહિત્વઞ્ચ દુર્બુદ્ધિઃ કામિન્યાં કાઞ્ચને રતિઃ ।
માયાવી ચ સુરદ્રોહી પરમાર્થપરાઙ્મુખઃ ॥ ૭॥
આસુરીપ્રકૃતેર્જાતલક્ષણં હ્યનુવર્ણિતમ્   ।
સમાસેન વિશાલાક્ષિ મોક્ષમાર્ગભયઙ્કરમ્ ॥ ૮॥
અનાચારેણ શાસ્તારં ભગવન્તં ન પશ્યતિ ।
અતો ધર્મવિચારેણ કાલં નયતિ બુદ્ધિમાન્ ॥ ૯॥

માતા ધર્મઃ પિતા ધર્મો ધર્મો નૌર્ભવસાગરે ।
લોકેઽસ્મિન્પરલોકે ચ ધર્મસ્સર્વસ્ય રક્ષકઃ ॥ ૧૦॥
પ્રાણત્યાગે ભયં નાસ્તિ ધર્મત્યાગે ભયં સ્મૃતમ્ ।
તસ્માત્સ્વધર્મો ન ત્યાજ્યા સુખસામ્રાજ્યભાસ્કરઃ ॥ ૧૧॥
આસુરીં  પ્રકૃતિં   હિત્વા દૈવીં  પ્રકૃતિમાશ્રયેત્  ।
આસુરી કુટિલા  દુષ્ટા દૈવી મઙ્ગલશાલિની  ॥ ૧૨॥
પ્રતિબિમ્બં જલે શુદ્ધે દૃશ્યતે ચ કલાનિધેઃ ।
પરિશુદ્ધમનસ્યાત્મા દૃશ્યતે તુ તથા સતામ્ ॥ ૧૩॥
સુભૂષણાદિકં વ્યર્થં કેવલં વસનં વિના ।
સુવ્યાખ્યાનાદિકં વ્યર્થં નિજાત્માનુભવં વિના ॥ ૧૪॥
સ્વાત્માનુભવયુક્તસ્ય ચાચાર્યસ્ય પ્રસન્નવાક્ ।
સફલા તુ ભવેદત્ર શુક્તૌ સુસ્વાતિબિન્દુવત્ ॥ ૧૫॥
સન્તોષેણ વિના સૌખ્યં ન ભૂતં ન ભવિષ્યતિ ।
સન્તોષધનમાદાય યથાલાભેન તુષ્યતુ ॥ ૧૬॥
આત્મા રામઃ ક્ષમા સીતા ક્રોધો રાવણપત્તનમ્ ।
સાગરઃ કામલોભાદિર્હનુમાન્ બ્રહ્મચિન્તનમ્ ॥ ૧૭॥
સેવયા જગદીશસ્ય ગુરોશ્ચ પરમાત્મનઃ ।
કામક્રોધાદિકં સર્વં ક્ષણાજ્જયતિ સાધકઃ ॥ ૧૮॥
ઇતિ શ્રીમદય્યપ્પગીતાયાં અમરાસુરસમ્પદ્વિભાગયોગો
નામ ચતુર્દશોઽધ્યાયઃ ॥ ૧૪॥

અથ પઞ્ચદશોઽધ્યાયઃ ।
શ્રી અય્યપ્પ ઉવાચ -

શ્રદ્ધાલવોઽત્ર સર્વત્ર વૈદિકેવધિકારિણઃ ।
તેષાઞ્ચોક્તફલં શાન્તિં  લભતે બ્રહ્મવાદિનિ ॥ ૧॥
સંશયાત્મા તુ પાપિષ્ઠસ્સર્વેષામુપરિ સ્થિતઃ ।
લોકેઽસ્મિન્પરલોકેઽપિ ન સુખં સંશયાત્મનઃ ॥ ૨॥
ગુરુશાસ્ત્રેષુવિશ્વાસઃ શ્રદ્ધા ભવતિ સાત્વિકી ।

26 sanskritdocuments.org



શ્રીમદય્યપ્પગીતા

સ્વર્ગાદિફલવિશ્વાસો રાજસી સા નિગદ્યતે ॥ ૩॥
પ્રેતાદિફલવિશ્વાસશ્શ્રદ્ધા ભવતિ તામસી ।
એવં હિ ત્રિવિધા શ્રદ્ધા પ્રકારાન્તરવર્ણિતા   ॥ ૪॥
અશ્રદ્ધયા કૃતો યજ્ઞઃ પુણ્યદાનં તપશ્ચ યત્ ।
તત્સર્વં નિષ્ફલં દેવિ શ્રદ્ધાહીનેન કર્મણા ॥ ૫॥
શ્રદ્ધયા દેવદેવત્વમશ્નુતે દિવિ સર્વદા ।
શ્રદ્ધા પ્રતિષ્ઠા લોકસ્ય શ્રદ્ધા વિત્તં મહાત્મનામ્ ॥ ૬॥
શ્રદ્ધૈવ ચક્ષુર્લોકેઽસ્મિન્પ્રતિમા દેવદર્શને ।
પ્રત્યક્ષેણ ચ શાસ્ત્રેણ પ્રત્યક્ષં બાધ્યતે ન હિ ॥ ૭॥
વૃષ્ટિં  વિના યથા વર્ષઃ કાસારશ્ચ જલં વિના ।
શ્રદ્ધાં વિના તથા ધર્મી શોભતે ન શિવપ્રિયે ॥ ૮॥
સર્વં દોષમયં વિદ્ધિ માયયા રચિતં હિ યત્ ।
પરમાત્મનિ નિર્દોષે શ્રદ્ધા કાર્યા પ્રયત્નતઃ ॥ ૯॥
દોષોઽપ્યસ્તિ ગુણોઽપ્યસ્તિ અદોષો નૈવ વિદ્યતે ।
સુકોમલસ્ય પદ્મસ્ય નાલે ભવતિ કણ્ટકઃ ॥ ૧૦॥
ગુણેષુ રમતે વિદ્વાન્ દોષેષુ રમતે શઠઃ ।
પુષ્પેષુ રમતે ભૃઙ્ગો  ગર્તેષુ ગ્રામસૂકરઃ ॥ ૧૧॥
શિવમક્ષરમવ્યક્તં કરણાનામગોચરમ્ ।
આત્માનમાખિલાધારં ભાવયેચ્છાન્તચેતસા ॥ ૧૨॥
મન એવ મનુષ્યાણાં કારણં બન્ધમોક્ષયોઃ ।
બન્ધને વિષયાસક્તં મોક્ષાયાવિષયં મનઃ ॥ ૧૩॥
હિત્વા તુ વિષયાભ્યાસં બ્રહ્માભ્યાસેન સન્તતમ્ ।
મનોમર્કટવદ્ભ્રાન્તમાત્મનિ સ્યાત્સ્થિરં યદા ॥ ૧૪॥
શુભ્રં જ્યોતિર્મયં દિવ્યં શાશ્વતં નિર્ગુણં પરમ્ ।
યોગાગ્નિક્ષાલિતસ્વાન્તસ્તદા પશ્યતિ સાક્ષિણમ્ ॥ ૧૫॥
દૃશ્યતે ત્વગ્રયા બુદ્ધ્યા સૂક્ષ્મયા સૂક્ષ્મદર્શિભિઃ   ।
ઇતિ વૈદિકસિદ્ધાન્તે દર્શિતં   નચિકેતસે ॥ ૧૬॥

ચતુર્ણાં પુરુષાર્થાનાં મોક્ષસ્યૈવ પ્રધાનતઃ ।
નિત્યત્વાદરવિન્દાક્ષિ ત્રયાણાં તદભાવતઃ ॥ ૧૭॥
શ્રદ્ધયા ભજ ચાત્માનં જરામરણવર્જિતમ્   ।
સોઽહં સોઽહમિતિ પ્રાજ્ઞિ જૈગીષવ્યં મુનિર્યથા ॥ ૧૮॥
ઇતિ શ્રીમદય્યપ્પગીતાયાં વિશ્વાસયોગો નામ પઞ્ચદશોઽધ્યાયઃ ॥ ૧૫॥

અથ ષોડશોઽધ્યાયઃ ।
શ્રી અય્યપ્પ ઉવાચ -

અભૂમિષુ કથં સિદ્ધિઃ કુસૂલસ્થયવાદિવત્ ।
ભૂમિસ્થસ્ય ભવેત્સિદ્ધિર્બીજસ્યોર્વરભૂમિષુ ॥ ૧॥
શ્રી શબરી ઉવાચ -

ભૂમયઃ કતિ તત્ત્વજ્ઞ કા સિદ્ધિર્વિદુષાં   વર ।
મુમુક્ષણાં હરીશાત્મન્ સર્વં વર્ણય વિસ્તરાત્ ॥ ૨॥
શ્રી અય્યપ્પ ઉવાચ -

શુભેચ્છા પ્રથમા જ્ઞેયા દ્વિતીયા સુવિચારણા ।
તનુમાનસ્યપિ જ્ઞેયા સત્ત્વાપત્તિશ્ચતુર્થિકા   ॥ ૩॥
પુનઃ પઞ્ચમ્યસંસક્તિઃ પદાર્થાભાવના પુનઃ ।
તુર્યગા સપ્તમી દેવિ યોગિનાં મુક્તિદાયિની ॥ ૪॥
શાસ્ત્રસજ્જનસમ્પર્કાન્મૂઢોઽહમિતિ યા મતિઃ ।
વૈરાગ્યપૂર્વિકેચ્છાયાશ્શુમેચ્છા   સુમનોહરે ॥ ૫॥
શાસ્ત્રસદ્ગુરુસમ્પર્કવૈરાગ્યાભ્યાસપૂર્વિકા   ।
સદાચારપ્રવૃત્તિર્યા સુભગે સુવિચારણા ॥ ૬॥
રક્તતા ચેન્દ્રિયાર્થેષુ વિચારેણ શુભેચ્છયા ।
યત્ર સા તનુતામેયાદનઘે તનુમાનસિ ॥ ૭॥
ભૂમિત્રયકૃતાભ્યાસાચ્ચિત્તે ચ વિરતેર્વશાત્ ।
સત્ત્વાત્મનિ સ્થિતે શુદ્ધે સત્ત્વાપત્તિર્વરાનને ॥ ૮॥
ભુવાં ચતુષ્ટયાભ્યાસાદ્યા સંસર્ગયુતા દશા ।
રૂઢસત્ત્વચમત્કારાદ્દેવ્યસંસક્તિનામિકા ॥ ૯॥

ભૂમિકાપઞ્ચકાભ્યાસાત્સ્વાત્મારામતયા દૃઢમ્ ।
બાહ્યાભ્યન્તરવસ્તૂનાં ષષ્ઠી ભૂમિરભાવનાત્ ॥ ૧૦॥
પઞ્ચમી ભૂમિમધ્યે તુ જીવન્મુક્તો વિરાજતે ।
બ્રહ્માનન્દરસં પીત્વા મત્તભ્રમરરાડિવ ॥ ૧૧॥
ષષ્ઠં ભૂતલમારુહ્ય શુષ્કપત્રવદાસ્થિતિઃ ।
સ્વયં નચેષ્ટતે યોગી યથા તત્પવનેરિતમ્ ॥ ૧૨॥
ભૂમિષટ્કચિરામ્યાસાદ્દ્વૈતસ્યાનુપલમ્ભનાત્  ।
યા સ્વભાવૈકનિષ્ઠા સા તુર્યા જ્ઞેયા ચ ભૂમિકા ॥ ૧૩॥
ઇયં હિ જીવન્મુક્તેષુ તુર્ય્યાવસ્થા નિરૂપિતા ।
વિદેહમુક્તિવિષયં તુર્યાતીતમતઃ પરમ્ ॥ ૧૪॥
સપ્તમી ભૂમિકા દેવિ યોગિનાં મુક્તિદાયિની ।
તત્ર ગત્વા ચિરં વિદ્વાનાત્મારામો વિરાજતે ॥ ૧૫॥
કૃતસ્ય કરણં નાસ્તિ મૃતસ્ય મરણં યથા ।
મુક્તસ્ય જનનં નાસ્તિ અમૃતસ્ય મૃતિયથા ॥ ૧૬॥
ભૂમિકાનાં સ્વરૂપન્તુ મયા સાધુ નિરૂપિતમ્ ।
તુભ્યં કમલપત્રાક્ષિ કૈવલ્યપ્રાપ્તિસાધનમ્ ॥ ૧૭॥
ઇયં વેદશિરો વિદ્યા ગોપનીયા પ્રયત્નતઃ ।
ન ચાશુશ્રુષવે દેયા પુત્રાયાપ્યવિવેકિને ॥ ૧૮॥
મુમુક્ષુગુરુભક્તાય સુશાન્તાય વિવેકિને ।
આહૂયાપિ ચ દેયેયં વિદ્યા કલ્યાણકારિણી ॥ ૧૯॥
ઇતિ શ્રીમદય્યપ્પગીતાયાં ભૂમિકાયોગો નામ ષોડશોઽધ્યાયઃ ॥ ૧૬॥

અથ સપ્તદશોઽધ્યાયઃ ।
શ્રી અય્યપ્પ ઉવાચ -

સાધનાભ્યાસપાકેભ્યસ્ત્રિધા સ્યાચ્છરણાગતિઃ ।
તવૈવાહં મમૈવાસૌ સ એવાહમિતિ સ્થિતા ॥ ૧॥
સ્વામિસેવકભાવેન ચાત્મભાવનયા પુનઃ ।
તવ દાસો મમ સ્વામી સોઽહમસ્મિ વિચારતઃ ॥ ૨॥

ayyappagItA.pdf 29



શ્રીમદય્યપ્પગીતા

નામગોત્રવિનિર્મુક્તં સત્યમદ્વૈતભાસ્કરમ્ ।
સોઽહં સોઽહમિતિ સ્વાન્તે ભજ માં ચિન્મયં પરમ્ ॥ ૩॥
શુદ્ધોઽસ્મિ બુદ્ધોઽસ્મિ સનાતનોસ્મિ

સંસારમાયાપરિવર્જિતોઽસ્મિ   ।
બ્રહ્મસ્વરૂપોઽસ્મિ નિરઞ્જનોઽસ્મિ

વેદાન્તતત્ત્વાર્થવિકાસકોઽસ્મિ ॥ ૪॥
સસ્યાનાં શરણં વૃષ્ટિર્મત્સ્યાનાં શરણં જલમ્ ।
દેવાનાં શરણં યજ્ઞઃ આર્તાનાં શરણં ત્વહમ્ ॥ ૫॥
સર્વોપનિષદાં સારો જ્ઞાનવિજ્ઞાનસંયુતઃ ।
ઉપદિષ્ટો મયા દેવિ ત્વન્મોહો વિગતો ન વા ॥ ૬॥
શ્રી શબરી ઉવાચ -

તૃપ્તાઽસ્મિ પુણ્ડરીકાક્ષ તવવાક્યામૃતેન તુ ।
કૃતકૃત્યા ન સન્દેહો દયાસિન્ધો સુરેશ્વર ॥ ૭॥
દેહબુદ્ધ્યા તુ દાસી તે જીવબુદ્ધ્યા ત્વદંશકઃ ।
બ્રહ્મબુદ્ધ્યા ત્વમેવાહમિતિ મે નિશ્ચિતા મતિઃ ॥ ૮॥
શ્રી અય્યપ્પ ઉવાચ -

વેદસારં પરિત્યજ્ય ચાન્યસારં વૃણોતિ યઃ ।
મુક્તાફલં વિહાયાસૌ લોષ્ટં ગૃહ્ણાતિ દુર્મતિઃ ॥ ૯॥
શાન્તિતુલ્યં તપો નાસ્તિ લોભતુલ્યો ન દુર્ગુણઃ ।
કામતુલ્યસ્સતાં વૈરી માતૃતુલ્યા ન દેવતા ॥ ૧૦॥
ગુરુશાસ્ત્રં વિના જ્ઞાનં વ્યઞ્જનં લવણં વિના ।
સુસન્તતિં  વિના ભાર્યા ભૂષણં વસનં વિના ॥ ૧૧॥
ધર્મં વિના ન પાણ્ડિત્યં વિના શીલં ન યૌવનમ્ ।
ન શોભતે વિશાલાક્ષિ વૃક્ષસ્તુ ચ્છદનં વિના ॥ ૧૨॥
સ્વસંવેદ્યં હિ તદ્બ્રહ્મા કુમારી શ્રીમુખં યથા ।
અયોગી નૈવ જાનાતિ જાત્યન્ધો હિ યથા ઘટમ્ ॥ ૧૩॥
ન મોક્ષો નભસઃ પૃષ્ઠે ન પાતાલે ન ભૂતલે ।

મોક્ષો હિ બિમલં ચેતસ્સમ્યગ્જ્ઞાનવિબોધિતમ્ ॥ ૧૪॥
ભક્તિભાજનમાદાય ગત્વા ગુરુનદીતટે ।
વિજ્ઞાનપયસો દેવિ ચાત્માનમભિષેચય ॥ ૧૫॥
આત્માનં ચેદ્વિજાનીયાદહમસ્મીતિ પૂરુષઃ ।
કિમિચ્છન્કસ્યકામાય શરીરમનુસઞ્જ્વરેત્ ॥ ૧૬॥
સત્યં જ્ઞાનમનન્તં યદ્બ્રહ્મલક્ષણમુચ્યતે ।
આત્મા તુ સચ્ચિદાનન્દ એકત્વમુભયોરપિ ॥ ૧૭॥
તમેવ શરણં ગચ્છ સર્વભાવેન ભામિનિ ।
તત્પ્રસાદત્પરાં શાન્તિમચિરેણાધિગચ્છસિ ॥ ૧૮॥
ઇતિ શ્રીમદય્યપ્પગીતાયાં શરણાગતિયોગો નામ સપ્તદશોઽધ્યાયઃ ॥ ૧૭॥

અથાષ્ટાદશોઽધ્યાયઃ ।
શ્રી શબરી ઉવાચ -

શ્રેણી તે પ્રથમા તુ સર્વજગતાં સન્ધારિણી મેદિની
સોપાનસ્ય તથાઽપરા સુવિમલા તત્ત્વં જલં શોભનમ્ ।

તેજસ્તસ્ય તૃતીયકા ચ તમસો રાશેરલં ભક્ષકમ્ ।
ભૂયો વાયુરલઙ્કરોતિ ભગવન્ વ્યોમસ્થિતા પઞ્ચમી ॥ ૧॥

ષષ્ઠી તસ્ય વિરાજતે તુ રુચિરા શ્રેણી તુ વાણી શુભા
ભૂયઃ પાણિયુગઞ્ચ મઙ્ગલમયી  સાસ્યાદનઙ્ગારિજ  ।

પાદૌ ચાપિ સુગણ્યતે સુરગુરો શ્રેણીપુનશ્ચાષ્ટમી
પાયુશ્ચેન્દ્રિયમસ્ય સુષ્ઠુ નવમી સઞ્જાયતે શઙ્કરી ॥ ૨॥

રમ્યં તે ખલુ તસ્ય દેવ દશમી શ્રેણી ચ શિશ્નેન્દ્રિયં
શ્રોત્રં ચાત્ર પ્રચણ્ડશાસ્ત્રકુશલઞ્ચૈકાદશી શ્રેણિકા ।

ત્વગ્ભૂયોઽપિ ચ શોભનારસપતેસ્તત્ત્વં પરં દ્વાદશી
ચક્ષુશ્ચાપિ સુરૂપદર્શનકરં જેગીયતે શ્રેણિકા ॥ ૩॥

ઘ્રાણઞ્ચૈવ ચતુર્દશી પરતરં ગન્ધોદ્વહં સા શુભા
સ્વાદ્વસ્વાદુવિચારણે ચ રસના જિહ્વાગ્રદેશસ્થિતા ।

શ્રીણી પઞ્ચદશી મનોમનનકૃચ્છ્રેણી  વરા ષોડશી

બુદ્ધિર્બોધકરી સદાશુભકરી શ્રેણી મનોમોદિની ॥ ૪॥
શ્રેણી તે પરિમાર્જિતા   સકલદા કામપ્રવાહાનલા

સોપાનસ્ય વિરાજતેઽતિજયિની જીવાત્મતત્ત્વેન યા ।
શ્રીશેશાત્મજનસ્ય પન્તલપતેરીશસ્ય શાન્તિપ્રદા

ઇત્યષ્ટાદશતત્ત્વમચ્યુતપદસ્થાનં હિ વન્દે મુદા ॥ ૫॥
નીલાલઙ્કરણૈસ્સુશોભિતતનુર્વિદ્યા   વિનોદપ્રિયો

બ્રહ્મોદ્યોતલસન્મુખેન તિમિરં દૂરીકરોતિ સ્વયમ્ ।
હસ્તાગ્રે કૃતમુદ્રયા નિજસુખં સમ્બોધયન્ શાશ્વતં

અય્યપ્પો જયતિ પ્રપઞ્ચપતિતાન્ સન્તારયન્ સન્તતમ્ ॥ ૬॥
શ્રીમાતા પરમાત્મનો ભગવતસ્સમ્મોહિની મોહિની

કૈલાસાદ્રિનિકેતનોઽસ્ય જનકશ્શ્રીવિશ્વનાથઃ પ્રભુઃ ।
ઉત્તુઙ્ગે  શબરીગિરૌ પરિલસન્નીલામ્બરાડમ્બરઃ

અય્યપ્પશ્શરણાગતાન્નિજજનાન્ રક્ષન્મુદા શોભતે ॥ ૭॥
આત્મજ્ઞાનવિચારકાર્યકુશલે વેદાર્થચિન્તામણૌ

આકારાદિવિવર્જિતેઽપિ   સગુણે ભક્તપ્રિયાર્થે વિભો ।
કાન્તારે મૃગયાર્થમત્ર ચરતઃ શાન્તસ્ય ભક્તાત્મનઃ

આદૌ પન્તલભૂપતેર્નિપતિતં   સચ્ચિસુખે દર્શનમ્ ॥ ૮॥
લીલાં તસ્ય નૃપસ્ય વેશ્મનિ ચિરં કૃત્વા  વનં સંશ્રિતઃ

અત્ર ત્વત્પદપઙ્કજે નિપતિતું ચાયાન્ત્યસઙ્ખ્યા જનાઃ ।
ત્વત્પાદસ્મરણં વિધાય વિધિવન્મત્તેભહિંસાત્મનાં 

શ્રુત્વા શબ્દમનન્યભક્તિવિષયા ભક્તાશ્શરણ્યે ત્વયિ ॥ ૯॥
પુત્રત્વં ગતવાન્ ભવાનખિલવિદ્ભૂપસ્ય ભાગ્યેન વૈ

શૌર્યં ત્વદ્ગુણશાન્તિદાન્તિનિકરં સંવીક્ષ્ય રાજ્ઞી ભિયા ।
અય્યપ્પો યદિ મદ્ગૃહે  નિજસુતો નાપ્નોતિ રાજ્યાસનં

કાપવ્યં ખલુ નિર્મિતં   ભગવતશ્શાસ્તુસ્તયા નાશને ॥ ૧૦॥
અય્યપ્પો જગતાં ગુરુસ્સકલવિદ્વેદાન્તવાગીશ્વરઃ

માયાનિર્મિતરાજ્યભારવિષયે   બૈરાગ્યવાનાત્મક્ ।
અદ્વૈતં સકલં ચરાચરમિદં વિજ્ઞાયતે વિદ્યયા ।

આત્મારામપદપ્રબુદ્ધમનસો રાજ્યાદિલાભેન કિમ્ ॥ ૧૧॥

ત્વલ્લીલાસ્થલિકા વિભાતિ પશુભિર્દૈવૈશ્વ વૃન્દાવનં
ભેદસ્તત્ર તુ ભોગરીતિરહિતા વાગીશ્વરી રાધિકા ।

ગોભિર્નૈવ તુ પુણ્ડરીકનિચયૈઃ પમ્પા કલિન્દાત્મજા ।
શ્રીકૃષ્ણસ્તુ ન ચેશવિષ્ણુતનયો વંશી ન વેદધ્વનિઃ ॥ ૧૨॥

આશ્ચર્યં તવ વિશ્વનાથચરિતં હત્વા સુરદ્રોહિણં
તુલ્યં દેવમનુષ્યભૂતનિકરં રામેણ વિશ્વં પપૌ ।

ધર્મોપદ્રવકારિદેહદહને પ્રત્યક્ષદાવાનલઃ
ત્વદ્ભક્તદ્રુમકોટિરક્ષણપટુઃ  કાદમ્બિનીવાત્મવાન્ ॥ ૧૩॥

આનન્દામ્બુધિવર્ધનં શિવગુરોઃ પાપાગ્નિનિર્વાપણં
ધ્યાનં તસ્ય મહાત્મનો હૃદિ સતાં કલ્યાણકલ્પદ્રુમમ્ ।

ત્વન્નામસ્મરણં હિ સર્વસુખદં રૂપં સદા મઙ્ગલં
અય્યપ્પસ્ય સુધર્મગોપ્તુરમરૈર્ગીતસ્ય વિશ્વાત્મનઃ ॥ ૧૪॥

સત્યં શાશ્વતમપ્રમેયમનઘં નિર્વાણશાન્તિપ્રદં
કામક્રોધમદપ્રભઞ્જનકરં દેદીપ્યમાનં સદા ।

ચિન્મુદ્રાવલયેન વેષ્ટિતતનોરાનન્દરાશેર્વિભોઃ 
અય્યપ્પસ્ય પદારવિન્દયુગલં વન્દે મુનીન્દ્રૈર્નુતમ્ ॥ ૧૫॥

વિજ્ઞાનાણવમૌક્તિકોઽસિ ભગવન્ જ્ઞાનપ્રવાલોઽથવા
નીરક્ષીરવિવેકચારુકુશલો હંસોઽસિ દુગ્ધાર્ણવે ।

ત્વદ્વક્ત્રામલશીતલા રસમયી વાણીશરચ્ચન્દ્રિકા
શુદ્ધબ્રહ્મપરાત્પરોઽસિ શબરી પ્રાણપ્રિયો રાજસે ॥ ૧૬॥

શ્રી અય્યપ્પ ઉવાચ -

સુસંવાદાત્મકં શાસ્ત્રં પ્રથતામાવયોસ્સ્વયમ્ ।
કીર્તિસ્ત્વદીયાલોકષુ   પર્વતાયિષ્યતેઽમુના ॥ ૧૭॥
નમઃ શ્રીવિષ્ણુરૂપાય શિવરૂપાય તેજસે ।
અય્યપ્પાય નમસ્તુભ્યં નમઃ શ્રીબ્રહ્મચારિણે ॥ ૧૮॥
॥ ઇતિ શ્રીપૂજ્યપાદસ્વામીનારાયણગિરિશિષ્ય
અચ્યુતાનન્દકૃત શ્રીમદય્યપ્પગીતાયાં અય્યપ્પશબરી-
સંવાદે અય્યપ્પદર્શનયોગો નામાષ્ટાદશોઽધ્યાયઃ ॥ ૧૮॥
॥ શરણમય્યપ્પા ॥

